
УВОДЗІНЫ
Вывучэнню гісторыі Беларусі надаецца сёння шмат увагі. Айчынная гісторыя вывучаецца не толькі ў школе, але і на ўсіх першых курсах ВНУ Рэспублікі Беларусь. Гістарычнае мінулае беларусаў з’яўляецца іх неад’емным багаццем, важным фактарам нацыянальнай адметнасці. Веданне гісторыі аб’ядноўвае грамадзян, кансалідуе іх сумесныя намаганні ва ўмацаванні краіны. Гістарычная адукаванасць народа сведчыць пра пераемнасць маральнасці, патрыятызму і высокіх чалавечых ідэалаў.
Вялікі аб’ём матэрыялу і навуковая праблематыка нацыянальнай гісторыі патрабуюць ад студэнтаў у працэсе падрыхтоўкі да семінарскіх заняткаў і выніковага іспыту сістэмнага і змястоўнага падыходу. Такі падыход можа быць забяспечаны толькі пры ўмове дакладнага разумення і асэнсавання навуковай тэрміналогіі, якую змяшчае курс гісторыі Беларусі.
Неабходнасць выдання дадзенага слоўніка выклікана адсутнасцю базавага катэгарыяльнага апарату гісторыі Беларусі. Даведнік ў алфавітным парадку змяшчае асноўныя тэрміны і паняцці па айчыннай гісторыі з іх разгорнутым тлумачэннем і канкрэтнымі прыкладамі. Выданне дапаможа студэнтам актывізаваць веды, атрыманыя на лекцыях, а таксама ў выніку самастойнай працы з крыніцамі і літаратурай. Слоўнік дае шырокае ўяўленне аб гісторыі Беларусі як вучэбнай дысцыпліне і можа быць карысным не толькі студэнтам і выкладчыкам, але і ўсім, хто цікавіцца пытаннямі нашай мінуўшчыны.

Прапануемы тэрміналагічны слоўнік складзены на аснове дзеючай тыпавой вучэбнай праграмы “Гісторыя Беларусі” для вышэйшых навучальных устаноў для студэнтаў негістарычных спецыяльнасцей ВНУ (зацверджана Міністэрствам адукацыі Рэспублікі Беларусь 15 красавіка 2008 г.) і разлічаны на тое, каб аблегчыць падрыхтоўку студэнтаў няпрофільных ВНУ да семінарскіх заняткаў і экзамену па гісторыі Беларусі.


Абрады – сукупнасць замацаваных звычаямі ўмоўных дзеянняў, што сімвалічна паказваюць адносіны людзей да прыроды, паміж сабой, іх паводзіны ў важных жыццёвых сітуацыях; састаўная частка традыцыйнай бытавой культуры народа.
Аброк – від сялянскай павіннасці за карыстанне зямлёй феадала. Аброк прадуктамі (дзякла) – натуральная даніна, аброк грашыма – чынш. У X–XIII ст. збор натуральнай даніны з насельніцтва называўся палюддзем.
Абшчына – устойлівая форма арганізацыі жыцця і дзейнасці людзей. Узнікла ў першабытную эпоху як родавая абшчына – арганізацыя кроўных родзічаў, якія былі звязаны агульнасцю свайго паходжання па мацярынскай або бацькоўскай лініі. У IX-XIII ст. адбываецца фарміраванне суседскай (сельскай) абшчыны, якая з’яўлялася арганізацыяй сельскага насельніцтва. Яе члены абшчына (грамада) аб’ядноўвала насельніцтва асобнай вёскі і была асабліва распаўсюджана ва ўсходніх раёнах Беларусі. Пасля далучэння беларускіх зямель да Расіі ў дзяржаўных уладаннях уводзілася сістэма сельскага абшчыннага кіравання. Сялянская лічыліся свабоднымі людзьмі, жылі асобнымі сем'ямі, якія карысталіся асобнымі ўчасткамі зямлі (зямельнымі надзеламі) пры існаванні калектыўнага (абшчыннага) землеўладання. У славян сельская абшчына называлася «верв». 3 другой паловы XIII да канца XVIII ст. абшчына працягвала існаваць пасля адмены ў 1861 г. прыгоннага права. 3 пачатку XX ст. у ходзе Сталыпінскай аграрнай рэформы ажыццяўляўся ўказ аб выхадзе сялян з абшчыны і паступова адбываўся пераход сялян ад абшчыннага да падворнага землеўладання. У выніку суцэльнай калектывізацыі ў 30-я гг. XX ст. сялянская абшчьша была ліквідавана.
Агітацыя – вусная і друкаваная дзейнасць, якая мае на мэце палітычнае ўздзеянне на грамадскую і індывідуальную свядомасць праз распаўсюджванне розных ідэй, поглядаў, лозунгаў, перакананняў, а таксама прыцягненне людзей да актыўнай сацыяльна-палітычнай дзейнасці.
Адраджэнне, Рэнесанс – эпоха станаўлення раннебуржуазнай культуры ў Заходняй і Цэнтральнай Еўропе  ў ХІV–ХVІ стст., для якой характэрна імкненне адрадзіць спадчыну эпохі антычнасці. Асноўным ідэйным зместам культуры гэтага перыяду быў гуманізм.

Адраджэнне нацыянальнае – заканамернасць у гістарычным развіцці асобных народаў, якая выяўляецца ў паскораным руху да больш высокага ўзроўню грамадскага быцця, культуры і нацыянальнай свядомасці пасля застою альбо ўпадку (яго неабходна адрозніваць ад эпохі Адраджэння, альбо Рэнесансу).

Адрэзкі – землі, адабраныя памешчыкамі ў сялян пад час рэформы 1861 г.
Акупацыя (акупацыйны рэжым) – сістэма ваенных і палітыка-эканамічных мерапрыемстваў, якія праводзяцца на акупіраваных тэрыторыях. Звычайна гэта здача мясцовым насельніцтвам прадуктаў харчавання, увядзенне значных падаткаў, вываз жыхароў на прымусовыя работы і г.д.

Акцябрысты (“Саюз 17 кастрычніка”) – партыя буйных памешчыкаў і гандлёва-прамысловай буржуазіі ў Расійскай імперыі, створаная ў лістападзе 1905 г., пасля апублікавання царскага маніфеста 17 кастрычніка 1905 г.

Алігархія – палітычнае і эканамічнае панаванне групы найбольш магутных асоб, рэжым, пры якім палітычная ўлада належыць вузкай групе найбольш багатых асоб.   

Амністыя – памілаванне, дараванне віны. Напрыклад, расійскі імператар Аляксандр I дараваў магнатам і шляхце ўдзел у вайне 1812 г. на баку французскіх войскаў пры ўмове іх вяртання з-за мяжы ў двухмесячны тэрмін.
Анархізм – ідэалогія, грамадска-палітычная плынь у рэвалюцыйным руху, мэта якой – вызваленне асобы ад палітычнай, эканамічнай і духоўнай улады. Сацыяльна-філасофская аснова анархізму – індывідуалізм, суб’ектывізм і валюнтарызм. 
Анексія – далучэнне з дапамогай сілы або ў выніку нераўнапраўнага дагавору адной дзяржавай тэрыторыі другой дзяржавы.
Анімізм – культ духаў-ахоўнікаў.

Антрапалогія – навука аб паходжанні і эвалюцыі фізічнай арганізацыі чалавека і яго рас.

Антрапацэнтрызм – рэлігійна-ідэалістычны погляд, паводле якога чалавек – цэнтр сусвету і канчатковая мэта ўсёй светабудовы.

Антысемітызм – праяўленне варожых адносін да яўрэяў (семітаў) па нацыянальных і рэлігійных матывах.

Антытрынітарыі – прыхільнікі хрысціянскай “ерасі”, якая абвяргае догмат пра божую троіцу – 3 іпастасі Бога (Бог-айцец, Бог-сын, Бог Дух Святы). 

Антыфашызм – ідэйна-палітычная плынь і грамадскі рух палітычных сіл розных светапоглядаў і ідэалогій, а таксама палітыка дэмакратычных урадаў, накіраваная супраць фашызму.

Антычнасць – грэка-рымская старажытныя цывілізацыі (гістарыя і культура Старажытнай Грэцыі і Старажытнага Рыму).

Апазіцыя – 1) супраціўленне, нязгода, процідзеянне, проціпастаўленне адных поглядаў, палітыкі іншым поглядам, палітыцы. 2) Агульная назва партый, арганізацый, грамадскіх рухаў і аб’яднанняў, дзейнасць і погляды якіх проціпастаўлены поглядам большасці або пануючай думцы.

Артадоксія – кірунак, якога неўхільна прытрымліваецца пэўнае вучэнне, светапогляд.

Археалогія – навука аб старажытнасцях, якая вывучае жыццё людзей па рэчавых гістарычных крыніцах.

Архібіскуп – старшы біскуп, адна з вышэйшых ступеняў у іерархіі каталіцкай царквы.

Архімандрыт – старшы манаскі сан 2-й ступені свяшчэнства (перад епіскапам); звычайна гэты сан мае настаяцель мужчынскага манастыра, рэктар духоўнай навучальнай установы.

Арэнда — часовае карыстанне маёмасцю за вызначаную плату.
Асадніцтва – засяленне былымі польскімі вайскоўцамі заходнебеларускіх зямель у час іх знаходжання ў складзе Польшчы (1921–1939).
Асветнік – дзеяч, які садзейнічае пашырэнню асветы і ведаў. У гісторыі Беларусі гэта князь-кніжнік Ізяслаў, Ефрасіння Полацкая, Кірыла Тураўскі, Францыск Скарына, Васіль Цяпінскі і інш.

Асветніцтва – ідэалогія перыяду станаўлення капіталістычных адносін, якая сцвярджала прыярытэт асветы, навукі і розуму ў жыцці асобы, грамадства і дзяржавы. На Беларусі ідэі Асветніцтва распаўсюдзіліся ў другой палове ХVІІІ ст. і зайшлі адлюстраванне ў філасофіі, літаратуры і мастацтве.

Асіміляцыя – працэс далучэння пэўных этнічных груп да асноўнага этнасу (народу). Характэрны для гісторыі амаль што ўсіх народаў, у т. л. і беларусаў. У старажытнасці асіміляцыя адбывалася ў працэсе пранікнення (рассялення) народаў на новых тэрыторыях. Напрыклад, асіміляцыя ў V–VIII ст. славянскіх і мясцовых балцкіх плямён, якая прывяла да славянізацыі (аславяньвання) некаторых балцкіх плямён.

Атамізм – вучэнне аб перарывістай дыскрэтнай будове матэрыі.

Атэізм – бязбожжа; гістарычна разнастайныя формы адмаўлення абвяржэння рэлігійных уяўленняў і культаў, сцвярджае самакаштоўнасць быцця свету і чалавека.
Аўтакефалія – самастойная царква, арганізацыйна незалежная ад аднайменнай царкоўнай арганізацыі, што знаходзіцца ўнутры або за межамі гэтай краіны.

Аўтакратыя – сістэма праўлення, пры якой адной асобе належыць неабмежаваная вярхоўная ўлада.

Аўтаномія – самастойнае ажыццяўленне дзяржаўнай улады ці кіравання, якое дадзена канстытуцыяй якой-небудзь частцы дзяржавы. Так, напрыклад, Беларуская сацыялістычная грамада (БСГ) у 1906 г. выступала за аўтаномію Беларусі ў складзе Расійскай федэратыўнай дэмакратычнай рэспублікі.
Аўтарытарызм (аўтарытарны рэжым) – агульная назва палітычных (дзяржаўных) сістэм, якія вызначаюцца элементамі асабістай дыктатуры, адданасццю “аўтарытэту”, арыентацыяй на ўладу і сілу. Характэрнымі рысамі з’яўляюцца: празмерны цэнтралізм улады, апора на ваенна-карны апарат, сістэматычныя парушэнні канстытуцыі і заканадаўства, адсутнасць законнасці. Рэальная ўлада канцэнтруецца ў руках лідэра і пануючай  эліты.

Ахлакратыя – улада натоўпу; сітуацыя мяцяжоў, пагромаў, буйных вулічных беспарадкаў, у якіх натоўп выступае гаспадаром становішча.

Бакалаўр – 1-я вучоная ступень у многіх заходнееўрапейскіх краінах.

“Баграціён” – кодавая назва летняй (1944 г.) стратэгічнай наступальнай аперацыі Чырвонай Арміі (Беларуская аперацыя, 23 чэрвеня – 29 жніўня 1944 г.), мэтай якой было вызваленне Беларусі ад нямецка-фашысцкіх захопнікаў.

Базыльяне – манахі ордэна каталіцкай царквы з праваслаўным абрадам. У ВКЛ першы манастыр базыльян з’явіўся ў ХVІ ст. Пасля Брэсцкай царкоўнай уніі 1596 г. ордэн быў рэарганізаваны і значна актывізаваў сваю дзейнасць на Беларусі, Украіне і Літве. Ордэн меў школы з пачатковай і сярэдняй адукацыяй. Пасля падзелаў Рэчы Паспалітай пад націскам урадавай палітыкі, арыентаванай на падтрымку праваслаўнай царквы, базыльяне пачалі траціць значэнне. Канчаткова іх манастыры ліквідаваны ў Расійскай імперыі ў сярэдзіне ХІХ ст.  

Бальшавізм – плынь палітычнай думкі і палітычная партыя, якая аформілася ў 1903 г. у выніку барацьбы расійскіх рэвалюцыйных марксістаў, узначаленых У.І. Леніным за стварэнне рэвалюцыйнай партыі (РСДРП). Паняцце “бальшавізм” узнікла ў сувязі з выбарамі на ІІ з’езде РСДРП кіруючых органаў партыі: прыхільнікі У.І. Леніна атрымалі большасць галасоў (адсюль – бальшавікі), а іх праціўнікі – меншасць (адсюль меншавікі).

“Барбароса” – кодавая назва плана вайны фашысцкай Германіі супраць СССР, які праводзіўся пад час вядзення наступальнай аперацыі фашысцкіх захопнікаў у пачатку Вялікай Айчыннай вайны.

Барока – вядучы накірунак у мастацтве Беларусі ХVІ–ХVІІІ стст.. Характарызуецца кантрастнасцю, рухавасцю форм, параднасцю. Мастацкія прынцыпы – дынамічнасць кампазіцыі, кантрасты масштабаў, матэрыялаў і фактур, светлоценявыя і колеравыя эфекты, крывалінейнасць абрысаў, імкненне стварыць ілюзію бязмежнай прасторы.
Батлейка – лялечны тэатр.

Баяры – служылыя людзі, феадалы, якія першапачаткова атрымлівалі зямлю (памесце) па месцы вайсковай службы, толькі пры ўмове яе выканання. Пачынаючы з XV ст. сталі выслужваць або выкупаць зямлю ў асабістую ўласнасць. 3 канца XV ст. вайскова-служылых людзей у ВКЛ сталі называць шляхтай.
Бежанцы – людзі, вымушаныя ў выніку ваенных ці іншых канфліктаў пакідаць месца свайго жыхарства. З пачаткам І сусветнай вайны сотні тысяч жыхароў заходняй часткі Беларусі рушылі на ўсход. Тысячы бежанцаў паміралі ў дарозе ад голаду і ўрад не здольны быў ім дапамагчы.

Белае духавенства – ніжэйшыя служыцелі праваслаўнай царквы ў прыходскіх цэрквах; складаецца з жанатых асоб (у адрозненне ад чорнага духавенства вышэйшага і манахаў, якім не дазваляўся шлюб). 
Беларусізацыя – пераважны накірунак нацыянальнай палітыкі ў БССР у 20-я гады ХХ ст., афіційна праводзілася з 1924 г.. Паспрыяла развіццю беларускай мовы, культуры, узмацненню нацыянальнай свядомасці беларусаў. Штучна згорнута ў канцы 20-х – пачатку 30-х гг. пад выглядам барацьбы з “нацыянал-дэмакратычным ухілам”.

Беларуская Народная Рэспубліка (БНР) – дзяржаўнае утварэнне, фактычна абвешчанае 9 сакавіка 1918 г. у ІІ-й Устаўной грамаце. Незалежнасць БНР абвешчана 25 сакавіка 1918 г. на пасяджэнні яе Рады і ў ІІІ-й Устаўной грамаце.У кастрычніку 1925 г. прынята рашэнне аб самаліквідацыі органаў БНР.

Беларуская Савецкая Сацыялістычная Рэспубліка (БССР) – дзяржаўнае утварэнне, якое было абвешчана 1 студзеня 1919 г. у “Маніфесце Часовага рабоча-сялянскага савецкага ўрада Беларусі”. 5 студзеня 1919 г. урад БССР пераехаў з Смаленска ў Мінск.

Беларуская сацыялістычная грамада (БСГ) – першая сталая беларуская нацыянальная партыя. Утворана зімою 1902–1903 гг. пад назвай Беларуская рэвалюцыйная грамада на аснове нацыянальна-культурных гурткоў беларускай вучнёўскай і студэнцкай моладзі, якія існавалі ў Мінску, Пецярбургу, Вільні. Стваральнікі і кіраўнікі – браты І. і А. Лучкевічы, А. Пашкевіч (Цётка), А. Бурбіс, К. Кастравіцкі (К. Каганец), В. Іваноўскі і інш. БСГ выступала за звяржэнне самадзяржаўя, замену капіталістычнага ладу сацыялістычным. Для Беларусі яна патрабавала аўтаноміі з мясцовым сеймам у Вільні. Перыядычнымі выданнямі БСГ былі газеты “Наша доля” і “Наша ніва”.
“Белыя” – 1) кансерватыўна-ліберальная партыя ў нацыянальна-вызваленчым руху напярэдадні і ў час паўстання 1863–1864 гг. у Польшчы, на Беларусі і Літве. Выступалі супраць узброенага паўстання, спадзяваліся праз палітычныя камбінацыі дамагчыся ўступак ад царскіх улад і аднаўлення Рэчы Паспалітай у межах 1772 г.; 2) апазіцыя бальшавікоў, якая склалася пасля Кастрычніцкай рэвалюцыі 1917 г. і вяла барацьбу супраць усталявання савецкай улады.
Берасцяныя граматы – пісьмы і дакументы ХІ-ХVІ стст., прадрапаныя на бярозавай кары – бяросце.

Бернардзінцы – манахі каталіцкага ордэна, які адгалінаваўся ад францысканцаў і меў больш строгі статут. На Беларусь праніклі з Польшчы ў 2-й палове ХV ст. і з дапамогай заможных католікаў і дзяржавы даволі хутка пашырылі сваю дзейнасць на ўсю тэрыторыю. Пасля далучэння Беларусі да Расіі ўплыў ордэна пачаў хутка змяншацца. У 1830 г. пачынаецца зачыненне касцёлаў і кляштараў. У сярэдзіне ХІХ ст. большасць з іх зачынена.
Брацтвы – рэлігійна-палітычныя арганізацыі праваслаўнага, пераважна мяшчанскага насельніцтва ў ВКЛ, якія ўзніклі ў канцы XVI – пачатку XVII ст. Займаліся асветай і кнігадрукаваннем на царкоўнаславянскай і старабеларускай мовах, супрацьстаялі прапольска-каталіцкай палітыцы.
Бронзавы век – перыяд у гісторыі першабытнага грамадства, калі пашырылася металургія бронзы, з якой выраблялі прылады працы, зброю, упрыгожванні. На тэрыторыі Беларусі бронзавы век пачаўся на мяжэы ІІІ і ІІ тысячагоддзяў да н.э. Аддаленасць ад старажытных цэнтраў металургіі была прычынай захавання тут каменных прылад працы.
«Буферная дзяржава» – дзяржава, тэрыторыя якой выкарыстоўваецца ў якасці пагранічнай зоны паміж варагуючымі краінамі ў мэтах недапушчэння вырашэння іх канфлікту ўзброеным шляхам. Напрыклад, Літоўска-Беларуская ССР (ЛітБел), якая існавала ў 1919 г., разглядаецца гісторыкамі як «буферная дзяржава» паміж Савецкай Расіяй і Польшчай.

Бюракратыя – сістэма кіравання з дапамогай апарату ўлады, які надзелены асаблівымі функцыямі і прывілеямі, аддзелены ад грамадства і стаіць над ім.

Ваенна-прамысловы комплекс (ВПК) – сукупнасць прадпрыемстваў па вытворчасці ваеннай тэхнікі, мілітарызаванай навукі, кіраўніцтва узброеных сіл і пэўных структур дзяржаўнага апарату краіны.

Ваеннае становішча – разнавіднасць надзвычайнага становішча. Уводзіцца ў сітуацыях, пагражаючых існаванню дзяржавы. Характарызуецца перадачай агульнага дзяржаўнага кіравання ў распараджэнне ваенных, якія атрымліваюць шэраг надзвычайных паўнамоцтваў.

“Ваенны камунізм” – эканамічная палітыка Савецкай дзяржавы ў гады грамадзянскай вайны і ваеннай інтэрвенцыі 1919–1921 гг. Сярод галоўных мер гэтай палітыкі: нацыяналізацыя прамысловасці, цэнтралізацыя кіраўніцтва, забарона прыватнага гандлю, увядзенне харчразвёрсткі і г.д. У 1921 г. замяняецца НЭПам.

Вайна – сацыяльная з’ява, якая ўяўляе сабой адну з формаў вырашэння грамадска-палітычных, эканамічных, ідэалагічных, а таксама нацыянальных, і іншых супярэчнасцей паміж дзяржавамі, народамі, сацыяльнымі групамі сродкамі ўзброенага насілля.

Валока – мера зямельнай плошчы, роўная 21,36 га. Уся зямля наразалася на валокі паводле аграрнай рэформы Жыгімонта II Аўгуста (“Устава на валокі”, 1557).
Валюнтарызм – палітычны кірунак, пры якім воля кіруючай асобы ці выканаўчых улад лічыцца вызначальнай асновай грамадскага развіцця. Валюнтарысцкай лічаць, напрыклад, палітыку масавай пасадкі кукурузы літаральна ва ўсіх раёнах Беларусі незалежна ад іх кліматычных умоў, якая праводзілася ў гады кіравання М.С. Хрушчова.
Веча – агульны сход дарослых жыхароў горада і воласці для вырашэння больш важных грамадскіх і дзяржаўных спраў.

Войт – службовая асоба ў ВКЛ, якая ўзначальвала мясцовае кіраванне або самакіраванне. 

Вотчына – зямельнае ўладанне, якое пераходзіла ў спадчыну ад бацькі да сына.
Выбарчая сістэма – заканадаўча замацаваны парадак арганізацыі і правядзення выбараў у прадстаўнічыя ўстановы дзяржаўнай улады. 

Выканаўчы орган улады – орган, які павінен праводзіць у жыццё, выконваць законы. Звычайна такім органам улады з'яўляецца Кабінет (Савет) Міністраў. Выканаўчую ўладу ў Рэспубліцы Беларусь ажыццяўляе Савет Міністраў (урад).
Вытворчая гаспадарка – гаспадарка, якая забяспечвала патрэбы жыхароў дзякуючы пераважна такім заняткам, як земляробства і жывёлагадоўля, а не толькі выкарыстанню збіральніцтва і палявання.
Вялікі князь – найвышэйшы княжацкі тытул у ВКЛ,  з’яўляўся кіраўніком дзяржавы, выбіраўся феадаламі, звычайна, з сыноў ці блізкай радні папярэдняга вялікага князя. Меў шырокія паўнамоцтвы. Прывілеі 1447 і 1492 гг. абмяжоўвалі ўладу вялікага князя.

Галаснік – керамічная пасудзіна ў выглядзе жбана, якую ўмуроўвалі ў сцяну будынкаў горлам у інтэр’ер для паляпшэння акустычных якасцяў зальных памяшканняў. У беларускай архітэктуры вядомы з ХІІ ст.

Галоснасць – свабода слова і друку; права любога грамадзяніна звярнуцца ў любы дзяржаўны орган і атрымаць адказ па сутнасці пытання.
Гаспадарчы разлік – метад гаспадарання, пры якім даходы, якія атрымлівае прадпрыемства ад рэалізацыі (продажу) сваей прадукцыі, пакрываюць і перавышаюць яго выдаткі на вытворчасць гэтай прадукцыі.
Геапалітыка – палітычная канцэпцыя (дактрына), якая адлюстроўвае складаную залежнасць і сувязь знешняй палітыкі дзяржавы з яе геаграфічным становішчам – кліматам, прыроднымі рэсурсамі, тэрыторыяй і г.д.

Генацыд – масавае планамернае знішчэнне мірных жыхароў па расавых, нацыянальнаых або рэлігійных матывах; адно з найцяжэйшых злачынстваў супраць чалавецтва.

Генеалогія – навука, якая вывучае гісторыю і паходжанне родаў, асобных іх прадстаўнікоў, устанаўлівае роднасныя сувязі, складае радаводы; цесна спалучана з геральдыкай і іншымі дапаможнымі гістарычнымі дысцыплінамі.

“Генрыхавыя артыкулы” – распрацаваны ў 1573 г. для падпісання прэтэндэнтам на карону Рэчы Паспалітай Генрыхам Валуа (адсюль і назва) і пацвярджаліся ўсімі каралямі. У іх абвяшчалася выбарнасць пасады караля, яго абавязак склікаць сейм раз у 2 гады і без сеймавай згоды не зацвярджаць новыя падаткі і пошліны. Калі кароль дзейнічаў насуперак падпісаным артыкулам, шляхта мела права выступіць супраць яго (глядзець канфедэрацыі).

Гета – гарадскія канцэнтрацыйныя лагеры, якія ствараліся гітлераўцамі падчас ІІ сусветнай вайны (1939–1945 гг.) для знішчэння яўрэйскага насельніцтва. На Беларусі іх было створана 70.
Гетман – начальнік войска ў ВКЛ і ў Польшчы ў ХV–ХVІІІ ст. (вялікі каронны, літоўскі, яго намеснік – польны), на Украіне ў ХVІ–ХVІІ ст. – начальнік рэестравых казакоў.

Гімназія – сярэдняя агульнаадукацыйная навучальная ўстанова.

Гістарычная перыядызацыя – падзел адзінага гістарычнага працэсу на эпохі (вякі) і перыяды ў адпаведнасці з вылучанамі ступенямі сацыяльна-эканамічнага развіцця грамадства, якія паслядоўна праходзіў пэўны этнас (племя, народнасць, нацыя) або насельніцтва рэгіёна, краіны, кантынента.

Гістарычныя крыніцы – канкрэтныя носьбіты дакладнай гістарычнай інфармацыі, якія былі вылучаны і даследаваны на аснове навуковай метадалогіі з выкарыстаннем спецыяльнай гістарыяграфічнай методыкі, прайшлі праверку на дакладнасць, атрымалі атрыбутыўную класіфікацыю (вызначэнне месца, часу, культурнай, этнічнай або персанальнай прыналежнасці).

Гісторыя – 1) працэс развіцця прыроды і грамадства ў цэлым. 2) Комплекс грамадскіх навук, якія вывучаюць мінулае грамадства для пазнання, разумення  яго сучаснага і перспектыў развіцця.
Глаголіца – адна з дзвюх старажытных славянскіх азбук у Х–ХІ ст., ад кірыліцы адрознівалася формаю літар.
Гнасеалогія – тэорыя пазнання; радзел філасофіі, які вывучае крыніцы, сродкі і ўмовы праўдзівасці навуковага пазнання.
Готыка – мастацкі стыль (паміж сярэдзінай ХІІ ст. і ХV–ХVІ стст.) завяршыў развіццё сярэднявечнага мастацтва ў Еўропе. Гэты стыль характарызуюць узнеслыя формы, ажурныя вежы.
Грамадзянская вайна – вайна за ўладу ўнутры адной краіны паміж дзвюма палітычнымі групоўкамі. Вельмі часта набывае характар братазабойчай, бо ў ёй удзельнічаюць грамадзяне адной дзяржавы.
Грамадзянская супольнасць – тып узаемаадносін паміж дзяржавай і грамадствам, пры якім правы грамадзян абаронены законам і ўлада перадае частку сваіх функцый мясцовым органам самакіравання.
Грамадска-эканамічная фармацыя – грамадства на пэўнай ступені развіцця з панаваннем адпаведнага спосабу вытворчасці.
Грамадства – гістарычна зменлівая цэласная сістэма ўсіх формаў і спосабаў адносін, узаемадзеянняў і аб’яднанняў людзей, у якіх выяўляецца усебаковая залежнасць іх адзін ад аднаго. Гэта таксама свет чалавека, які ствараецца ім самім у працэсе творчага пераўтварэння рэчаіснасці і адначасова стварае, фарміруе, выхоўвае чалавека ў яго індывідуальнай якасці. 
ГУЛАГ – абрэвіятура (скарочаная назва) Галоўнага ўпраўлення лагерамі, якая ўжываецца як сімвалічная назва сталінскага рэпрэсіўнага рэжыму.
Гуманізм – новы светапогляд, у якім адлюстроўваліся змены ў поглядах на прыроду, грамадства і чалавека. Аснову складалі тры асноўныя прынцыпы: самастойнасць чалавека, абсалютная духоўная незалежнасць, натуралізм.


Дамініканцы – манахі аднаго з каталіцкіх жабрацкіх ордэнаў (не маглі мець уласнасці, сталага жылля, павінны былі жыць жабрацтвам). Названы імем яго заснавальнікі Дамініка (1170–1221). Быў ствараны на поўдні Францыі для барацьбы з ерэтычным рухам. Праніклі на Беларусь у ХІІІ ст. з Польшчы. Найбольш актыўна дзейнічалі ў перыяд контррэфармацыі. Заснавалі на тэрыторыі Беларусі 42 кляштары, пры іх дзейнічалі школы. Пасля далучэння Беларусі да Расіі уплыў ордэна пачаў слабець, амаль усе кляштары былі зачынены ў 1-й палове ХІХ ст.

Дзядзінец – 1) цэнтральная частка сядзібы, двор. 2) Цэнтральная частка старажытнага горада, умацаваная драўляным тынам, равамі, валамі (пазней мураванымі сценамі і драўлянымі вежамі), своеасаблівы цэнтр горада, дзе размяшчаліся адміністратыўныя і культавыя пабудовы, жылі князь з дружынай, яго чэлядзь, гандляры, рамеснікі, духавенства.
Дзякла – даніна прадуктамі, асноўная форма рэнты да канца ХV ст.

Дзяржава – асноўная форма палітычнай сістэмы грамадства, якая арганізуе, накіроўвае і кантралюе сумесную дзейнасць і адносіны людзей і грамадскіх груп.

Дзяржаўная мова – асноўная мова дзяржавы, на якой у адпаведнасці з заканадаўствам вядзецца абслугоўванне ўсіх сфер палітычнага, эканамічнага і культурнага жыцця, забяспечваюцца зносіны органаў улады і кіравання з насельніцтвам.

Дзяржаўны бюджэт – расклад грашовых даходаў і расходаў дзяржавы.

Дзяржаўныя сімвалы – сукупнасць рэчавых або ўмоўных апазнавальных знакаў, якія ўвасабляюць дзяржаўны суверэнітэт краіны.
Дружына – княжацкае войска.

Дрыгавічы – адно з племянных аб’яднанняў усходніх славян, вядомых па пісьмовых крыніцах і археалагічных помніках. Назва паходзіць, верагодна, ад слова “дрыгва” (балота). Паводле археалагічных даных, дрыгавічы займалі тэрыторыю: на усходзе ад Дняпра, на поўдні да Барысава, Лагойска, Заслаўя, вярхоўяў Нёмана; на поўдні мяжа пераходзіла за Пряпяць; на захадзе пераходзіла за Заходні Буг. Узніклі ў выніку асіміляцыі славянамі мясцовых балцкіх плямёнаў.
Дукат – агульнаеўрапейская назва залатой манеты.
Дыктатура – неабмежаваная ніякімі законамі прымусовая ўлада адной асобы, групы людзей або партыі.

Дынастыя – шэраг манархаў аднаго і таго ж рода, якія змяняюць адзін аднаго па праву радства і наследавання.

Дысідэнт – раскольнік, які адступае ад дагматаў пануючай царквы; у Рэчы Паспалітай так называлі і праваслаўных. У СССР дысідэнтамі абвясцілі людзей, у першую чаргу дзеячаў культуры, погляды і творчасць якіх не адпавядалі афіцыйнай савецкай ідэалогіі. 

Дыскрымінацыя – абмежаванне або пазбаўленне правоў пэўных катэгорый грамадзян па прыкметах расавай ці нацыянальнай прыналежнасці, сацыяльнага паходжання, палітычных поглядаў.
Дыярыуш – жанр гістарычна-дакументальнай прозы ў старажытнай беларускай літаратуры, у якім падзеі жыцця выкладаліся ў храналагічнай паслядоўнасці; дзённік.

Дыяспара – тая частка народа (этнічнай супольнасці), якая знаходзіцца па-за межамі краіны паходжання. Паводле неафіцыйных звестак, па-за межамі Беларусі у пачатку 1990-х г. жыло каля 3, 5 млн. беларусаў.

Дэкларацыя – дзяржаўны і палітычны (канстытуцыйны) акт. Напрыклад, Дэкларацыя аб дзяржаўным суверэнітэце БССР ад 27 ліпеня 1990 г.

Дэмаграфія – навука аб народанасельніцтве і заканамернасцях яго развіцця: узнаўленні, зменах яго колькасці, складу, размяшчэнні, натуральным руху, міграцыі.

Дэмакратыя (дэмакратычны рэжым) – форма кіравання, пры якой крыніцай улады прызнаецца народ. Характэрныя рысы: наяўнасць канстытуцыі, якая замацоўвае асабістыя і палітычныя правы і свабоды грамадзян, падзел улад на заканадаўчую, выканаўчую і судовую, правядзенне выбараў і фактычнае функцыянаванне прадстаўнічых органаў, шматпартыйнасць.
Дэнансацыя – паведамленне адной дзяржавы другой аб скасаванні дзеяння падпісанага паміж імі дагавора.

Дэнацыфікацыя – знішчэнне нацыянал-сацыялістычнай (фашысцкай) партыі, яе філіялаў і падкантрольных арганізацый, роспуск усіх нацысцкіх устаноў, пакаранне ваенных злачынцаў. Рашэнне аб дэнацыфікацыі Германіі было прынята на Крымскай і пацверджана на Патсдамскай канферэнцыях.

Дэнацыяналізацыя – страта нацыянальных асаблівасцей у культуры, мове і т.п.

Дэспатызм – форма самадзяржаўнай неабмежаванай нічым улады.


Евангелле – агульная назва першых чатырох гістарычных кніг Новага Запавету (Бібліі) пра зямное жыццё і вучэнне Ісуса Хрыста. На Беларусі найстаражытнейшае – рукапіснае Тураўскае Евангелле (XI ст.). Першае друкаванае Евангелле на старабеларускай і царкоўнаславянскай мовах выдадзена В. Цяпінскім у XVI ст.
Езуіты – манахі каталіцкага ордэна “Таварыства Езуса”, створанага ў 1534 г. іспанскім дваранінам І. Лаёлам для барацьбы з Рэфармацыяй. Ордэн пабудаваны на аснове строгай цэнтралізацыі, дысцыпліны і бяспрэчнага падпарадкавання радавых манахаў кіраўніцтву. На Беларусі распачалі дзейнасць з 2-й паловы ХVІ ст. Мэта – умацаванне пазіцый каталіцкай царквы, задушэнне рэфармацыйнага руху. У ВКЛ дзейнічалі навучальныя ўстановы езуітаў – калегіумы. Рэктарам Віленскай езуіцкай акадэміі (першай вышэйшай навучальнай установы ў ВКЛ) быў езуіт П. Скарга – адзін з ініцыятараў Берасцейскай царкоўнай уніі. У 1773 г. ордэн быў фармальна забаронены, але не пераставаў існаваць. 
Епархія – праваслаўная царкоўная акруга. Упершыню на тэрыторыі Беларусі заснавана ў 992 г. у Полацку. Гэтая дата лічыцца пачаткам гісторыі праваслаўнай царквы ў Беларусі.
Ерась – рэлігійнае вучэнне, якое адступае ад прынятага ў царкве веравучэння і тым падрывае яго дагматычныя асновы.


Жалезны век – апошняя (пасля каменнага і бронзавага вякоў) археалагічная эпоха ў гісторыі першабытнага грамадства, якая характарызуецца з’яўленнем і шырокім распаўсюджваннем металургіі жалеза і вырабоў з яго прылад працы і зброі. На тэрыторыі Беларусі жалезны век пачаўся ў канцы VІІ–VІ ст. да н.э. і працягваўся да VІІІ ст н.э. Жалеза тут выплаўлялі з балотнай руды, гэта дазволіла замяніць каменныя прылады працы на жалезныя.

Жальнік – могільнік ХІІІ–ХVІІІ ст., дзе кожная магіла абкладзена каменямі.

Жыціе – від рэлігійнай літаратуры; апавяданне пра жыццё духоўнай ці свецкай асобы, кананізаванай хрысціянскай царквой.



Заканадаўчы орган улады – орган, які распрацоўвае і прымае законы. Такім органам звычайна з'яўляецца парламент. Згодна з новай рэдакцыяй Канстытуцыі Рэспублікі Беларусь са змяненнямі і дапаўненнямі, прынятымі на рэспубліканскім рэферэндуме 24 лістапада 1996 г., прадстаўнічы і заканадаўчы орган у нашай рэспубліцы – Нацыянальны сход (парламент).
Запрыгоньванне – страта сялянамі права ўласнасці на зямлю і ператварэнне іх у залежных ад феадала. Афармлялася, напрыклад, у Судзебніку Казіміра 1468 г., Статутах ВКЛ. Так, у XIV–XV стст. у ВКЛ існавалі «непахожыя» сяляне, якім не дазваляўся пераход ад аднаго феадала да другога. У XVI ст. усе сяляне ператварыліся ў прыгонных, прымацаваных да зямлі, якую яны апрацоўвалі і неслі за карыстанне ёю пэўныя павіннасці перад феадаламі. Прыгоннае права было скасавана ў 1861 г. шляхам набыцця памешчыцкімі сялянамі асабістай свабоды і паступовага выкупу імі зямельных уладанняў.
Заходнерусізм – сістэма поглядаў, якая адмаўляе гістарычнасць беларусаў як самастойнага і самабытнага этнасу, атаясамляе іх з велікарускім этнасам. Галоўнай сваёй мэтай заходнерусізм у сярэдзіне XIX – пачатку XX ст. лічыў барацьбу супраць польскага і каталіцкага ўплыву на беларусаў. 3 усталяваннем БССР заходнерусізм як сістэма поглядаў страціў свае пазіцыі, аднак яго ідэі засталіся ва ўсведамленні пэўнай часткі беларускага грамадства.


Ідэалогія – сістэма палітычных, прававых, маральных, рэлігійных, эстэтычных і філасофскіх поглядаў і ідэй, якія належаць асобе ці групе людзей або палітычнай партыі, а таксама у якіх усведамляюцца і ацэньваюцца адносіны людзей да рэчаіснасці.

Іерархія – строга вызначаная ступень падпарадкавання ніжэйстаячых органаў і службовых асоб вышэйстаячым, паслядоўнае размяшчэнне чыноў і званняў у парадку праходжання ад ніжэйшых да вышэйшых, так званая іерархічная (службовая) лесвіца. 

Іміграцыя – уезд іншаземцаў у якую-небудзь краіну на пастаяннае або працяглае жыхарства. Іміграцыя характэрна для многіх гістарычных эпох, адыгрывала важную ролю ў фарміраванні насельніцтва некаторых краін і нават засяленні асобных частак свету.  У залежнасці ад прычын іміграцыю падзяляюць на палітычную і эканамічную або працоўную.

Імпічмент – асобы парадак і ўстаноўленая працэдура прыцягнення да адказнасці вышэйшых службовых асоб дзяржавы (прэзідэнта, кіраўніка ўрада і г.д.).

Інвентары – вопісы ўладанняў феадалаў.

Інвестыцыі – доўгатэрміновыя ўкладанні капіталу найперш у матэрыяльную вытворчасць з мэтай атрымання прыбытку ці сацыяльнага эфекту. 

Індаеўрапейцы – шматлікія плямёны жывёлаводаў-вандроўнікаў, якія першапачаткова жылі ў Малой Азіі побач з Іранам. У Індыі і Іране яны называліся арыямі. Са сваёй прарадзімы яны рассяліліся на вялікай тэрыторыі Азіі і Еўропы прыкладна 3-1,5 тыс. гадоў да н. э. Пасля асіміляцыі (змяшэння) з мясцовымі плямёнамі на тэрыторыі Украіны, Беларусі, Прыбалтыкі і Цэнтральнай Еўропы ўтварыліся плямёны славян, балтаў, германцаў.
Індустрыялізацыя – працэс пераўтварэння аграрных краін у індустрыяльныя на базе буйной машыннай вытворчасці. У БССР праводзілася ў 1920–30-я гг. і была часткай адзінага працэсу індустрыялізацыі ў СССР. Асноўная ўвага надавалася развіццю лёгкай і харчовай прамысловасці, што было абумоўлена дастатковымі запасамі ў Беларусі мясцовай сыравіны, кадрамі, існуючымі традыцыямі. Ажыццяўлялася ў ходзе пяцігодак – пяцігадовых планаў развіцця народнай гаспадаркі (1928–1932, 1933–1937, 1938 – чэрвень 1941). У БССР за перадваенны перыяд (канец 20-х – 30-я гг.) было пабудавана больш як 1700 прамысловых прадпрыемстваў, якія давалі 90% прамысловай прадукцыі.

Інкарпарацыя – далучэнне, уключэнне чаго-небудзь у адно цэлае, аб’яднанне.
Інквізіцыя – судова-паліцэйская ўстанова ў каталіцкай царкве для барацьбы з ерасямі, вальнадумствам, антыцаркоўным і антыфеадальным рухам. 

Інтэграцыя – працэс і вынік узаемасувязі, узаемадзеяння, збліжэння якіх-небудзь краін, іх эканомік, сацыяльных і палітычных структур, культур, сацыяльных і палітычных груп, партый, рухаў, арганізацый і г.д. Аб працэсе інтэграцыі Беларусі і Расіі сведчаць утварэнне іх Саюза 2 красавіка 1997 г., падпісанне ў снежні 1999 г. Дагавора аб стварэнні Саюзнай дзяржавы.
Інтэнсіўны шлях – шлях развіцця, звязаны з ростам вытворчасці на аснове паляпшэння якасных паказчыкаў перш за ўсё за кошт укаранення ў вытворчасць дасягненняў навукі і тэхнікі і павелічэння прадукцыйнасці працы.
“Інтэнсіфікацыя” – комплексная праграма, распрацаваная на Беларусі ў 1985 г. Меркавалася спалучэнне некалькіх накірункаў: аўтаматызацыя, матэрыялаёмістасць, энергаёмістасць і г.д. Аднак яе укараненне спынілі абвальныя працэсы ў СССР.

Інтэрвенцыя – узброенае ўмяшанне адной дзяржавы ва ўнутраныя справы другой. Напрыклад, інтэрвенцыя Польшчы супраць савецкай Расіі ў 1919–1920 гг., калі баявыя дзеянні праходзілі на тэрыторыі Беларусі (польска-савецкая вайна).

Інтэрнацыяналізацыя – заканамернае распаўсюджванне якой-небудзь з’явы або працэсу за рамкі адной краіны або народа (этнасу), у выніку якога адбываецца пашырэнне і паглыбленне міжнацыянальнага, міждзяржаўнага ўзаемадзеяння ва ўсіх сферах грамадскага жыцця.

Інфармацыйнае грамадства – грамадсгна, у якім у выніку НТР і стварэння камп'ютэрных тэхналогій вядучую ролю набываюць сродкі масавай інфармацыі, а большасць людзей займаецца інфармацыйнай дзейнасцю.

Інфляцыя – абясцэньванне грошай у выніку выпуску іх у абарачэнне без забеспячэння неабходнай колькасцю тавараў. Падзенне пакупной здольнасці грошай.
Інфраструктура – сукупнасць галін па абслугоўванні прамысловай і сельскагаспадарчай вытворчасці, а таксама насельніцтва.


Кааліцыя – аб'яднанне, саюз, пагадненне дзяржаў, палітычных партый, грамадскіх арганізацый для дасягнення агульных палітычных, ваенных, эканамічных мэт. Напрыклад, у час рэвалюцыі 1905–1907 гг. склаліся кааліцыйныя саветы, у якія ўваходзілі бальшавікі, меншавікі, эсэры, бундаўцы.
Кааперацыя – форма арганізацыі, пры якой адбываецца добраахвотнае аб'яднанне людзей для сумеснай працы, напрыклад таварыства па сумеснай апрацоўцы зямлі, гандлёвы кааператыў і г. д.
Кадэты – 1) выхаванцы кадэцкага корпуса (закрытай сярэдняй ваенна-навучальнай установы для падлеткаў; 2) канстытуцыйныя дэмакраты (партыя буйных памешчыкаў і гандлёва-прамысловай буржуазіі ў Расійскай імперыі, створаная ў лістападзе 1905 г., пасля апублікавання царскага маніфеста 17 кастрычніка 1905 г.  

Калабарацыяністы – (ад франц. супрацоўніцтва), тыя, хто супрацоўнічаў з нямецкімі акупантамі пад час ІІ сусветнай вайны.

Калегіумы – школы каталіцкага манаскага ордэна езуітаў, створанага ў 1534 г. 

Калектывізацыя – аб’яднанне аднаасобных сялянскіх гаспадарак ў калектыўныя (калгасы). У 1928–1929 гг. у БССР пачаўся пераход да масавай, суцэльнай калектывізацыі, якая праводзілася ў асноўным прымусовымі метадамі. У Заходняй Беларусі, якая ўз’ядналася з БССР у 1939 г., калектывізацыя праводзілася напярэдадні і пасля завяршэння Вялікай Айчыннай вайны.
Кальвінізм – адзін з асноўных накірункаў рэфармацыйнага руху, які зацвердзіўся на Беларусі ў сярэдзіне ХVІ ст. Адмаўлялася іерархічная будова царквы і вярхоўная ўлада папы рымскага; спрашчаліся рэлігійныя культы; уводзілася богаслужэнне на роднай мове.
Каменны век – самая старжытная эпоха ў развіцці чалавецтва, на працягу якой асноўныя прылады працы выраблялі з каменю (крэмню), існаваў першабытны лад. Адрозніваюць старажытнакаменны век (палеаліт), сярэдні (мезаліт), новы (неаліт).

Канібалізм – людаедства, антрапафагія, паяданне людзьмі чалавечага мяса. У глыбокай старажытнасці быў пашыраны ў многіх плямён і народаў. Ён узнік на раннім этапе каменнага веку ў выніку недахопу ежы. Пра яго існаванне на поўдні Беларусі сведчаць матэрыялы даследаванняў першабытных паселішчаў. 

Канстытуцыя – Асноўны Закон дзяржавы. У Рэчы Паспалітай была прынята Канстытуцыя 3 мая 1791 г., якая абвясціла яе суверэнітэт як унітарнай дзяржавы, ліквідаваўшы падзел на Польскае каралеўства і ВКЛ. У час існавання БССР былі прыняты Канстытуцыі 1919, 1927, 1937, 1978 гг. Канстытуцыя Рэспублікі Беларусь прынята 15 сакавіка 1994 г. На ўсенародным рэферэндуме 24 лістапада 1996 г. у яе ўнесены змяненні і дапаўненні (новая рэдакцыя Канстытуцыі). Некаторыя гісторыкі адносяць да Канстытуцыі Статуты ВКЛ – звод законаў эпохі сярэдневякоўя, для якой яшчэ не характэрна фарміраванне канстытуцыйнага права.
Кантрыбуцыя – грошы або матэрыяльныя каштоўнасці, якія дзяржава-пераможца збірае з дзяржавы, якая панесла паражэнне ў вайне.
Канфедэрацыя – часовае аб’яднанне (ваенна-палітычны саюз) шляхты ў Рэчы Паспалітай, якое стваралася з мэтай весці барацьбу супраць караля, калі яго палітыка не адпавядала інтарэсам шляхецкага саслоў’я. Пад канфедэрацыяй разумеецца таксама форма дзяржаўнага ўладкавання, пры якой некалькі дзяржаў – суб’екты канфедэрацыі, што ўтвараюць саюз – працягваюць валодаць шырокімі правамі, поўнасцю захоўваючы сваю незалежнасць, і аб’ядноўваюць свае намаганні для дасягнення пэўнай мэты. У адрозненне ад федэрацыі канфедэрацыя дзяржаў больш слабое аб’яднанне, якое ўяўляе сабой не адну новую суверэнную дзяржаву, а больш або меньш устойлівую сукупнасць дзяржаў.
Канфесія – прыналежнасць да якой-небудь рэлігіі, царквы. У хрысціянстве існуюць, напрыклад, каталіцкая, праваслаўная, уніяцкая канфесіі.
Канфрантацыя – процістаянне, проціборства, проціпастаўленне сацыяльна-палітычных сістэм, ваенна-палітычных саюзаў, асобных дзяржаў, розных сацыяльных сіл унутры дзяржавы, процілеглых ідэйна-палітычных прынцыпаў.

Карпарацыя – таварыства, саюз, групоўка асоб, аб’яднаных агульнасцю прафесійных або саслоўных інтарэсаў.

Касінеры – сяляне, узброеныя косамі. Назва ўдзельнікаў паўстання пад кіраўніцтвам Т. Касцюшкі ў 1794 г., паўстання пад кіраўніцтвам К. Каліноўскага ў 1863 г. 

Касцёл – рымска-каталіцкі храм.
Каталіцызм – адзін з асноўных кірункаў у хрысціянстве. Аформіўся ў 1054 г. пасля падзелу хрысціянскай царквы. Каталіцкая царква мае адзіны сусветны цэнтр – Ватыкан, адзінага кіраўніка – папу рымскага. Распаўсюджванне каталіцтва на тэрыторыі Беларусі адбывалася паводле ўмоў Крэўскай уніі (пагаднення) 1385 г. На беларускіх землях пачалі ўзводзіцца касцёлы і кляштары. Каталіцызм стаў сродкам паланізацыі беларускай шляхты пасля Люблінскай уніі 1569 г. (стварэння Рэчы Паспалітай). У XVI ст. пышныя каталіцкія набажэнствы і царкоўныя традыцыі сталі аб'ектам крытыкі з боку прыхільнікаў Рэфармацыі.

Катэхізіс – кароткае выкладанне хрысціянскага веравучэння ў форме пытанняў і адказаў.

Кашталян – камендант замка, памочнік ваяводы ў ВКЛ.

Кірыліца – адна з дзвюх (разам з глаголіцай) славянскіх азбук.
Кіч – спецыфічная з’ява масавай культуры, якая імітуе мастацтва, але пазбаўлена яго мастацкай каштоўнасці.

Класіцызм – накірунак у еўрапейскай мастацкай культуры канца ХVІІ – пачатку ХІХ ст. На Беларусі ў пачатку ХІХ ст. з’явіўся асноўным архітэктурным стылем. Пабудовы вызначаліся манументальнасцю, урачыстасцю. У скульптуры і жывапісу шырокага развіцця не атрымаў.

Класы грамадскія – вялікія групы людзей, становішча якіх звязваюць з правам уласнасці, адносінамі да ўлады, месцам у падзеле працы. Вучэнне аб класах найбольш развіта ў марксізме.

Ключнік – службовая асоба ў ВКЛ, выконваў функцыі вартаўніка, замыкаў на ноч гарадскую браму і зберагаў ключы ад яе.
Кляштар – каталіцкі манастыр.

Князь – першапачаткова правадыр племя, затым кіраўнік княства (дзяржавы).

Контррэфармацыя – царкоўна-палітычны рух у Еўропе сярэдзіны ХVІ–ХVІІ ст. на чале з папствам, накіраваны супраць Рэфармацыі.
Крывічы – аб’яднанне ўсходнеславянскіх плямён, якое жыло ў басейне верхняга Дняпра, Заходняй Дзвіны, Волгі на поўдні Чудскага возера. Вядома па археалагічных помніках і пісьмовых крыніцах. Працэс фарміравання адбываўся ў 2-й палове І-га – пачатку ІІ-га тысячагоддзя н. э. ў выніку асіміляцыі славянамі мясцовых балцкіх і заходне-фінскіх плямён. 
Крыжакі – удзельнікі крыжацкага паходу.
Культ асобы – узвялічванне ролі аднаго чалавека, прыпісванне яму вызначальнага ўплыву на ход гістарычных падзей. Вядомы, напрыклад, культ асобы Сталіна.

Культура – сукупнасць матэрыяльных і духоўных каштоўнасцей, якія адлюстроўваюць гістарычна дасягнуты ўзровень развіцця грамадства, чалавека, ўвасоблены ў выніках вытворчай дзейнасці.
Курапаты – месца масавых растрэлаў і захараненняў савецкіх грамадзян у 1937–1941 гг. ва ўрочышчы Курапаты каля г. Мінска. Органамі НКУС БССР было растраляна каля 30 тыс. чалавек.



Лагеры смерці – на тэрыторыі Беларусі іх было больш за 260. Буйнейшы – Трасцянецкі (загублена каля 200 тыс. чалавек).

Ланкастэрская школа – навучальная ўстанова з метадам узаемнага навучання; настаўнікі прыцягвалі да выкладання найбольш падрыхтаваных вучняў старэйшых класаў.  

Латыфундыя – буйное феадальнае землеўладанне.

Лаўнік – 1) прысяжны засядатель, член магістрата ў гарадах з магдэбургскім правам у ВКЛ; 2) службовая асоба ў вёсцы, уведзеная паводле “Уставы на валокі” 1557 г. 

Легітымацыя – прызнанне ці пацвярджэнне законнасці дзяржаўнай улады; а таксама пэўных сацыяльных інстытутаў, статуса, паўнамоцтваў, якія абапіраюцца на прынятыя ў дадзеным грамадстве каштоўнасці.  

Летапіс – запіс падзей па гадах («летах»), пісьмовая гістарычная крыніца, помнік пісьменнасці ўсходніх славян ХІ–ХVІІ стст. Найбольш старажытны летапіс вядомы пад скарочанай назвай «Аповесць мінулых гадоў». Напісаны манахам Нестарам каля 1113 г. 

Лібералізм – ідэйна-палітычнае вучэнне, якое ўзнікла ў канцы XVIII – пачатку XIX ст. Яго палітычныя і эканамічныя мэты – скасаванне феадальных парадкаў, абмежаванне манархіі, усталяванне парламенцкага ладу, ліквідацыя ці змякчэнне дзяржаўнага і грамадскага прымусу ў адносінах да асобы, абарона прыватнай уласнасці. Напрыклад, да ліберальна-буржуазнага лагера напярэдадні і ў час рэвалюцыі 1905–1907 гг. належалі Канстытуцыйна-дэмакратычная партыя (кадэты), «Саюз 17 кастрычніка» (акцябрысты), аўтанамісты.
«Ліберум вета» – правіла, паводле якога рашэнне сойма лічылася не прынятым, калі супраць яго прагаласаваў хоць адзін дэпутат сойма. Сведчыла аб бязладдзі ў Рэчы Паспалітай у канцы ХVІІ–ХVIII ст. і паралізавала ўсё дзржаўнае жыццё краіны.

Лівонскі ордэн – каталіцкая дзяржаўная і ваенная арганізацыя нямецкіх рыцараў-крыжакоў ва Ўсходняй Прыбалтыцы.

Літаратура – творы пісьменства, сукупнасць пісьмовых і друкаваных тэкстаў.
Літургія – хрысціянскае набажэнства (у праваслаўных – абедня, у католікаў – меса), у час якога адбываецца прычашчэнне.

Ліцэй – у дарэвалюцыйнай Расіі прывілеяваная навучальная ўстанова, якая рыхтавала вышэйшых дзяржаўных чыноўнікаў.  

Люстрацыя – перыядычнае апісанне дзяржаўнай маёмасці.


Мабілізацыя – масавы набор мужчын у армію ў час вайны, чарговы прызыў на вайсковую службу юнакоў адпаведнага ўзросту
Магдэбургскае права – права горада на самакіраванне, якое склалася ўпершыню ў XIII ст. у нямецкім горадзе Магдэбургу. Першай у ВКЛ магдэбургскае права атрымала Вільня (1387), а на тэрыторыі сучаснай Беларусі – Брэст (1390). У выніку гараджане вызваляліся ад феадальных павіннасцей, ім гарантаваліся свабодныя заняткі рамяством, гандлем і дазвалялася выбіраць свой орган улады – магістрат, суд, ствараць рамесніцкія аб’яднанні – цэхі.
Магістр – 1) найвышэйшая службовая асоба ў духоўна-рыцарскім ордэне; 2) вучоная ступень у англа-амерыканскай і дарэвалюцыйнай расійскай сістэме вышэйшай адукацыі. 

Магістрат – орган гарадскога самакіравання, які складаўся ў ВКЛ з выбарнай рады (на чале яе стаяў бурмістр) і лавы (суда), дзе старшынстваваў войт.
Магнаты – назва, якой сучасныя гісторыкі вызначаюць найбуйнейшых землеўладальнікаў. У ВКЛ найбольш вядомыя магнацкія роды Радзівілаў, Сапегаў, Агінскіх і інш.

Мадэрн – стылёвы накірунак канца ХІХ – пачатку ХХ ст. Характэрныя рысы – новыя прынцыпы форматварэння, багатая арнаментыка, шырокае ўжыванне хваліста-ломанай лініі ў дэкоры, уключэнне элементаў готыкі, класіцызму і інш.
Мадэрнізацыя – нрацэс паступовага пераўладкавання грамадства пры пераходзе ад аграрна-рамеснай да індустрыяльнай цывілізацыі. У прыватнасці, працэс пераходу ад феадальнага да буржуазнага грамадства, які распачаўся ў Беларусі ў сувязі з буржуазнымі рэформамі другой паловы XIX ст. (адмена прыгоннага права і інш.). Прыкметамі мадэрнізацыі з'яўляюцца індустрыялізацыя, урбанізацыя, дэмакратызацыя, развіццё навукі, адукацыі і культуры, абмежаванне пазіцый царквы, фарміраванне прававой дзяржавы і грамадзянскай супольнасці.
Маёмасны цэнз – валоданне маёмасцю (зямля, дамы, прадпрыемствы і інш.) на пэўную суму грошай, якое давала права прымаць удзел у кіраванні або выбарах. Напрыклад, маёмасны цэнз быў уведзены пры выбарах гарадской думы ў час правядзення гарадской рэформы (пачалася ў Беларусі ў 1875 г.).

Мазаіка – выява ці ўзор з аднародных ці разнародных па матэрыялу часцінак; адзін з асноўных відаў манументальнага мастацтва.

“Маланкавая вайна” – тэорыя вядзення войнаў, створаная германскімі мілітарыстамі ў пачатку ХХ ст. і пакладзеная ў аснову стратэгіі ў І-й і ІІ-й сусветных войнах. Паводле гэтай тэорыі перамога павінна быць дасягнута ў найкарацейшы тэрмін. Канкрэтнае ўвасабленне знайшла ў плане “Барбаросса”.

Манаполія – саюз прадпрымальнікаў з мэтай пераадолення канкурэнцыі і атрымання найвялікшых прыбыткаў. Абазначае таксама выключнае права на вытворчасць і продаж прадукцыі. Манаполіі ўзніклі ў Беларусі на рубяжы XIX–XX ст.
Манархія – улада аднаго кіраўніка (гаспадара) у дзяржаве. У ВКЛ пры Гедзіміне, Альгердзе, Вітаўце ўлада вялікага князя лічылася неабмежаванай. У другой палове XV–XVI ст. улада вялікага князя пры Казіміры і Аляксандры была абмежавана панамі-радай, што сведчыла аб узнікненні саслоўна-прадстаўнічай (абмежаванай) манархіі.
Мануфактура – прадпрыемства, заснаванае на ручной працы і яе падзеле. З'яўлялася пераходнай формай ад рамеснай вытворчасці да фабрыкі. Першымі мануфактурамі на Беларусі сталі заснаваныя ў 10-30-х гг. XVIII ст. Налібоцкая і Урэцкая шкляныя мануфактуры. Шырокую вядомасць набылі Слуцкая і Нясвіжская мануфактуры шаўковых паясоў.
Мануфактура вотчынная – прадпрыемства, якое абслугоўвалася прымусовай працай прыгонных сялян.

Марксізм – філасофскае, эканамічнае і палітычнае вучэнне, створанае ў першай палове XIX ст. К. Марксам і Ф. Энгельсам. Яны распрацавалі матэрыялістычную дыялектыку (вучэнне аб развіцці), матэрыялістычнае разуменне гісторыі, тэорыю прыбавачнай вартасці і вучэнне аб камунізме. Натуральны паступальны гістарычны ход грамадскага развіцця вызначаецца зменай грамадска-эканамічных фармацый, а класавую барацьбу паміж пануючым і прыгнечанымі класамі марксізм разглядаў у якасці рухаючай сілы гісторыі. Вышэйшым адлюстраваннем класавай барацьбы лічылася сацыяльная (пралетарская, сацыялістычная) рэвалюцыя, якая прывядзе да ўсталявання дыктатуры пралетарыяту (прымусовай улады рабочага класу). У пачатку XX ст. марксізм падзяліўся на дзве плыні – рэвалюцыйную (У.I. Ленін і інш.), у якой перамагло бальшавіцкае тлумачэнне марксізму, і рэфармісцкую (Э. Бернштэйн і інш.). Пасля Кастрычніцкай рэвалюцыі 1917 г. у Расіі марксізм стаў дзяржаўнай ідэалогіяй. Сучасныя філосафы вылучаюць некалькі версій марксізму: класічную, прадстаўленую заснавальнікамі вучэння; ленінскую трактоўку; сталінскі варыянт; сацыял-дэмакратычную версію (у прыватнасці, рускі меншавізм); сучасны неамарксізм.

Маршалак – 1) вышэйшая службовая асоба ў ВКЛ і Рэчы Паспалітай; 2) назва павятовага і губернскага прадвадзіцеля дваранства пасля далучэння Беларусі да Расіі.

Масавая культура – разнастайныя і разнародныя з’явы у культуры ХХ ст., якія набылі пашырэнне ў сувязі з навукова-тэхнічнай рэвалюцыяй і пастаянным абнаўленнем сродкаў масавай інфармацыі. Даволі шырокім з’яўляецца сэнсавы дыяпазон масавай культуры – ад прымітыўнага кітча (ранні комікс, меладрама, эстрадны шлягер, “мыльная опера”) да складаных змястоўна насычаных формаў (некаторыя віды рок-музыкі, “інтэлектуальны” дэтэктыў). 
Мастацтва – адлюстраванне речаіснасці ў мастацкіх вобразах, найважнейшы спосаб эстэтычнага асваення свету, адна з формаў грамадскай свядомасці.

Меліярацыя – мерапрыемствы з мэтай асушэння балот і павелічэння пасяўных плошчаў. Шырокі размах набыла ў 50–60-я гг. XX ст. у БССР. Парушэнне тэхналогіі прывяло да ўзнікнення экалагічных праблем.

Менталітэт – склад розуму народа, яго лад мыслення, нацыянальны характар, псіхалогія.

Метрыка Вяліка Княства Літоўскага – дзяржаўны архіў ВКЛ ХІV–ХVІІІ ст. 

Мецэнат – багаты апякун навук і мастацтваў. Назва паходзіць ад уласнага імя вядомага багатага рымляніна, дарадцы і сябра імператара Аўгуста (канец I ст. да н. э.). Прыкладам мецэнацтва ў гісторыі ВКЛ з'яўляецца дзейнасць Мікалая Радзівіла Чорнага, на сродкі якога была заснавана першая на сучаснай тэрыторыі Беларусі друкарня ў Брэсце.

Мечаносцы – члены нямецкага каталіцкага рыцарскага ордэна, створанага для захопу Усходняй Прыбалтыкі.

Мечнік – службовая асоба, якая адказвала за ўзбраенне велікакняжацкага войска, пазней ганаровае званне ў ВКЛ.
Мілітарызм – палітыка, арыентаваная на ваенныя сродкі вырашэння знешніх і ўнутраных праблем.

Міністр – 1) кіраўнік міністэрства, член урада; 2) пратэстанцкі святар.

Мір (верв) – назва сялянскай земляробчай суседскай абшчыны ў ІХ ст.

Мітрапаліт – вышэйшы сан праваслаўных і каталіцкіх епіскапаў (біскупаў).

Міфалогія – фантастычнае адлюстраванне ў свядомасці старажытных людзей, увасобленае ў народнай творчасці, а таксама ў навуцы, якая вывучае міфы, іх паходжанне і адлюстраванне у іх рэчаіснасці. 

Мяжа яўрэйскай аселасці – тэрыторыя беларуска-літоўскіх і ўкраінскіх губерняў Расійскай імперыі ў 1791–1917 гг., дзе ў гарадах і мястэчках дазвалялася пастаяннае пражыванне асобам яўрэйскай нацыянальнасці. Утварэнне мяжы звязана з усталяваннем улады самадзяржаўя на далучаных да Расіі ў выніку падзелаў Рэчы Паспалітай землях. Абмежаванні грамадзянска-маёмасных правоў яўрэяў, у прыватнасці забарона пакідаць вызначаныя тэрыторыі без урадавага дазволу, канчаткова ліквідаваны Часовым урадам.

Мястэчка – прамежкавая форма паселішча паміж горадам і вялікім сялом.

Мяшчане – назва жыхароў гарадоў і мястэчак. 


Набілітацыя – наданне права на высакародства, што давала доступ да найвышэйшых дзяржаўных пасад.
Навукова-тэхнічны прагрэс – укараненне навукі і тэхнікі ў вытворчасць, паступальная бесперапынная змена стадый развіцця, галоўнай рысай якой з’яўляецца цесная сувязь навукі і тэхнікі, іх узаемаўплыў. 

Надзвычайнае становішча – часовае абмежаванне грамадзянскіх правоў насельніцтва, пры адначасовым узмацненні паўнамоцтваў адміністрацыі.

Наёмная праца – праца па дамоўленасці з работадаўцам, за выкананне якой на працягу пэўнага рабочага часу прадугледжваецца пэўная аплата.

Намеснік – у ВКЛ прадстаўнік вялікага князя, якому належала ўся адміністрацыйна-гаспадарчая і судовая ўлада на тэрыторыі былых самастойных княстваў.
Народнасць – супольнасць людзей, якая гісторычна складвалася з племянных саюзаў. Беларуская народнасць – гістарычна склаўшаяся на тэрыторыі сучаснай Беларусі і суседніх паўночных і ўсходніх землях устойлівая супольнасць людзей, якая характарызуецца асаблівасцямі мовы, побыту, культуры, рыс псіхікі і самасвядомасці.

Народніцтва – ідэалогія і рух разначыннай інтэлігенцыі, якія панавалі на буржуазна-дэмакратычным этапе вызваленчага руху ў Расійскай імперыі і аб’ектыўна адлюстроўвалі антыфеадальныя інтарэсы сялянства. На Беларусі іх ідэі падзялялі К. Каліноўскі, В. Урублеўскі, З. Серакоўскі і інш. кіраўнікі і ўдзельнікі паўстання 1863–1864 гг.
Натуральная гаспадарка – феадальная гаспадарка, у якой выраблялася ўсё неабходнае для жыцця і ўжывалася амаль усё, што выраблялася. Прадукцыя натуральнай гаспадаркі не прызначалася для абмену або продажу (акрамя солі і жалеза).
Нацыя – сацыяльна-эканамічная і духоўная супольнасць людзей з пэўнай псіхалогіяй і самасвядомасцю, якая мае агульную мову, адметную культуру, побыт і тэрыторыю сталага пражывання.
Нацыяналізацыя – пераход, перадача маёмасці (зямлі, прадпрыемстваў, транспарту, банкаў і г. д.) з прыватнай уласнасці ў дзяржаўную.
Нацыяналізм – палітыка і практыка, ідэалогія і псіхалогія ў нацыянальным пытанні, заснаваныя на прызнанні нацый і іх узаемаадносін асабліва важным фактарам грамадскага развіцця, прыярытэтнага і прывілеяванага месца, ролі і інтэрэсаў пэўнага народа ў сацыяльна-палітычным, эканамічным і культурным жыцці ўсяго чалавецтва. Але існуюць і крайнія формы выяўлення нацыянальных інтарэсаў, якія могуць перарасці у сваю процілегласць – у пачуццё нацыянальнай выключнасці, перавагі над іншымі нацыямі (глядзець шавінізм). 
Нацыянальная (этнічная) самасвядомасць – усведамленне людзьмі прыналежнасці да свайго народа, яго адметнасці.

Нацыянальныя (этнічныя) меншасці – нацыянальныя супольнасці ў поліэтнічных дзяржавах, якія складаюць адносную меншасць насельніцтва ў параўнанні з асноўнай нацыянальнасцю краіны.
Нейтралітэт – у міжнародным праве асобы статус дзяржавы, які выяўляецца ў непрыманні ўдзелу ў вайне, у мірны час – у адмове ад удзелу ў ваенных блоках і ваенных канфліктах.
Нейтральная дзяржава – дзяржава, знешнепалітычны курс якой характарызуецца няўдзелам ва ўзброеных канфліктах (войнах) і ваенных саюзах. Пасля атрымання Рэспублікай Беларусь суверэнітэту (незалежнасці) было абвешчана яе імкненне быць нейтральнай дзяржавай.

“Новая эканамічная палітыка” (НЭП) – палітыка Савецкай дзяржавы, якая праводзілася ў 20-я гг. ХХ ст. і павінна была забяспечыць уздым эканомікі, павышэнне матэрыяльнага ўзроўню жыцця. Сярод галоўных мер былі: харчпадатак, кааперацыя, свабоднае прадпрымальніцтва, свабодны рынак (элементы рыначнай эканомікі).
Нумізматыка – навука, якая вывучае гісторыю грашова-вагавых сістэм розных эпох і краін, характар іх узаемаадносін у працэсе эканамічных, палітычных і культурных кантактаў этнасаў і дзяржаў, грашовае абарачэнне і яго узаемасувязі з таварным рынкам, арганізацыю і тэхніку манетнай вытворчасці, грашовыя рэформы.


Ордэн – назва сярэдневяковых манаскіх (духоўна-рыцарскіх) аб'яднанняў каталіцкай і уніяцкай цэркваў. На тэрыторыі Беларусі з'явіліся ў канцы XII – пачатку XIII ст. (Лівонскі ордэн і інш.) для распаўсюджвання хрысціянскай (каталіцкай) веры. У XVI ст. на беларускіх землях замацаваліся ордэны езуітаў, францысканцаў, бернардзінцаў, аўгусцінцаў і інш.

“Ост” – нямецка-фашысцкі план каланізацыі і германізацыі Усходняй Еўропы. 


Пагоня – ваенная павіннасць у Вялікім княстве Літоўскім. Герб – выява конніка з занесеным над галавой мячом. Існуе некалькі версій паходжання герба. Фарміраванне герба адбывалася на працягу XIII–XVI ст. Статут ВКЛ 1566 г. юрыдычна замацаваў выкарыстанне герба “Пагоня” за беларускімі землямі. Выява вершніка з мячом у руцэ стала гербам шэрагу гарадоў Беларусі, якія атрымалі магдэбургскае права. Пасля далучэння беларускіх зямель да Расіі “Пагоня” стала гербам Віленскай і Віцебскай губерняў. Яна прысутнічала таксама ў Вялікім дзяржаўным гербе Расійскай імперыі. Герб “Пагоня” выкарыстоўвалі ўдзельнікі паўстання 1863–1864 гг. Статус дзяржаўнага быў нададзены гербу пасля абвяшчэння ў 1918 г. Беларускай Народнай Рэспублікі. Ён таксама стаў дзяржаўным гербам Літоўскай Рэспублікі, каб падкрэсліць гістарычную пераемнасць з ВКЛ. Пасля прыпынення існавання СССР Літва аднавіла герб “Пагоня” як дзяржаўны. У 1991–1995 г. “Пагоня” была абвешчана дзяржаўным гербам Рэспублікі Беларусь. У выніку рэферэндуму ў 1995 г. прынята новая дзяржаўная сімволіка.
Падзел працы – прыроднае раздзяленне працы паводле полу (паміж жанчынамі і мужчынамі) і паводле ўзросту. Таксама абазначае аддзяленне рамяства ад земляробства, якое адбывалася ў X–XIII ст. і было звязана са спецыялізацыяй на адпаведным тыпе вытворчасці. З'яўляецца характэрнай прыкметай мануфактурнай вытворчасці.
Падсечна-агнявое земляробства – тып земляробства, пры якім на месцы высечанага і спаленага лесу апрацоўвалі глебу з дапамогай бараны-сукаваткі, а попел служыў угнаеннем.
Пакт – дагавор (напрыклад, дагавор ад 23 жніўня 1939 г. аб ненападзенні паміж СССР і Германіяй, які называюць пактам Рыбентропа-Молатава).

Паланізацыя – агульная назва палітычных установак і практычных мерапрыемстваў польскага ўрада ў адносінах да беларускага насельніцтва Заходняй Беларусі ў 1921–1939 гг.. Знайшла яскравае адлюстраванне ў паступовым абмежаванні дзейнасці і закрыцці беларускіх школ, бібліятэк, хат-чытальняў, клубаў, газет. У той жа час паўсюдна насаджалася польская мова, у органы ўлады выбіраліся пераважна палякі, праваслаўныя цэрквы ператвараліся ў касцёлы.
Палюддзе – збор князем натуральнай даніны прадуктамі з падуладнага сельскага насельніцтва.

Панегірыкі – вершы, складзеныя ў гонар таго ці іншага магната.

Паншчына – від сялянскай павіннасці. Дармавая, прымусовая праца сялян уласнымі прыладамі працы ў гаспадарцы феадала (на яго землях) пэўную колькасць дзён у тыдзень. У сярэдзіне XIX ст. паншчына складала 12 дзён у тыдзень (па 6 дзён мужчынскай і жаночай працы).
Паны-рада – вышэйшы орган дзяржаўнай улады ў ВКЛ. У раду ўваходзілі вышэйшыя службовыя асобы дзяржавы (канцлер, маршалак, гетман, падскарбі, ваяводы і інш.), каталіцкія епіскапы, найбуйнейшыя феадалы. Узнікла як дапаможны орган пры вялікім князі, у канцы ХV ст. набыла большую самастойнасць.

Парламентарызм – сістэма арганізацыі функцыянавання вярхоўнай дзяржаўнай улады, якая характарызуецца раздзяленнем заканадаўчых і выканаўчых функцый пры прывілеяваным становішчы парламента.

Партызаны – удзельнікі ўзброенай барацьбы ў тыле праціўніка з ліку жыхароў акупіраваных тэрыторый ці часцей рэгулярнай арміі.

Патрыярх – найвышэйшая духоўная асоба ў праваслаўнай царкве.

Патрыятызм – шырокае і глыбокае пачуццё любові да сваёй Радзімы, Айчыны, гатоўнасць падпарадкаваць свае асабістыя і групавыя інтарэсы агульным інтарэсам краіны, верна служыць ёй і абараняць яе. 

Пацыфізм – антываенны рух, удзельнікі якога голоўным сродкам прадухілення войнаў лічаць асуджэнне іх амаральнага характару.
“Перабудова” – тэрмін пачаў шырока ўжывацца партыйным і савецкім кіраўніцтвам з 1987–1988 гг. Курс на перабудову разглядаўся як лагічны працяг курса на паскарэнне сацыяльна-эканамічнага развіцця, абвешчаннага яшчэ Ю. Андропавым. У адрозненне ад апошняга меў на мэце радыкальную эканамічную рэформу ў спалучэнні з дэмакратызацыяй грамадска-палітычнага жыцця. Гэта рэформа прадугледжвала рэфармаванне Саюза ССР, але з распадам апошняга яна фактычна закончылася правалам.

Пергамент – спецыяльна вырабленая тонкая скура маладых жывёл, на якой пісалі кнігі і дакументы.

Першабытны лад – сацыяльна-эканамічны лад, які папярэднічаў дзяржаўна арганізаванаму грамадству. Характарызаваўся родаплемянной арганізацыяй і панаваннем родавай абшчыны. Развіваўся разам са станаўленнем чалавека, удасканаленнем метадаў выкарыстання гатовых дароў прыроды, а потым і развіццём прадукцыйных сіл.

Піярскія школы – навучальныя ўстановы каталіцкага манаскага ордэна піяраў, заснаванага ў 1597 г. Навучанне ў іх было бясплатным. Прымаліся дзеці розных сасловій. Выкладанне вялося на польскай мове.
Піяры – члены каталіцкага манаскага ордэна, заснаванага ў 1597 г. у Рыме. У Польшчы і ВКЛ паявіліся ў 1642 г., мелі тут свае школы.
Племя – трывалае аб'яднанне некалькіх родаў, якія звязаны агульнасцю паходжання. Узнікла на тэрыторыі Беларусі прыкладна 10–5 тыс. гадоў да н. э. на аснове кроўных сувязей.

Плінфа – шырокая і плоская абпаленая цэгла.
Плюралізм – прызнанне існавання мноства поглядаў, думак, меркаванняў па пытанні аб шляхах развіцця дзяржавы і грамадства. Увасабляецца ў шматпартыйнасці як форме дэмакратычнага ўладкавання грамадства.

“Полацкая зямля” – летапісная назва самастойнага дзяржаўнага ўтварэння, якое гісторыкі называюць Полацкім княствам. Вядомы таксама Тураўская, Берасцейская, Смаленская землі.

Поп- арт – кірунак, які напачатку склаўся ў мадэрнісцкім выяўленчым мастацтве,  а потым стаў пашыраным у розных сферах масавай культуры 2-й паловы ХХ ст. 
Права – сукупнасць агульнаабавязковых правіл паводзін, узаконеных магчымасцей чалавека, якія ўстаноўлены, рэгулююцца і ахоўваюцца дзяржавай.
Прававая дзяржава – дзяржава, ў якой ажыццяўляюцца прынцыпы вяршэнства канстытуцыі і прававога закону; улада падзяляецца на заканадаўчую і выканаўчую, якія ўзаемна кантралююцца, і незалежную судовую, якая падпарадкоўваецца толькі закону. Прадугледжваецца строгае выкананне ўсімі дзяржаўнымі органамі і службовымі асобамі законаў, роўнасць усіх людзей перад законам. Мэта прававой дзяржавы – стварэнне гарантый сацыяльнай і прававой аховы грамадзян, забеспячэнне іх правоў і свабод.
Праваслаўе – адзін з асноўных кірункаў у хрысціянстве (разам з каталіцызмам і пратэстантызмам). Аформіўся ў 1054 г. пасля падзелу на заходнюю (каталіцкую) і ўсходнюю (праваслаўную) цэрквы. Праваслаўе як дзяржаўная рэлігія ўводзілася на беларускіх землях з канца X ст. Пачаткам гісторыі праваслаўнай царквы на тэрыторыі Беларусі лічыцца заснаванне Полацкай епархіі (царкоўнай акругі) у 992 г.

Правы чалавека – комплекс сацыяльна-эканамічных, грамадзянскіх, палітычных, культурных і інш. правоў і свабод, якія характарызуюць прававое становішча асобы ў дзяржаве.
Прадукцыйнасць працы – эфектыўнасць працы. Вымяраецца колькасцю створанай за адзінку часу прадукцыі або велічынёй часу, патрачанага на вытворчасць адзінкі прадукцыі.
Прамысловасць лёгкая – прамысловасць перапрацоўчая, а таксама па вырабе тавараў народнага спажывання.
Прамысловасць цяжкая – вытворчасць сродкаў вытворчасці, перш за ўсё машынабудаванне, металаапрацоўка, электраэнергетыка і інш.
Прамысловы пераварот (рэвалюцыя) – пераход ад мануфактурнай да фабрычна-завадской стадыі вытворчасці, ад ручной да машыннай працы, звязаны з фарміраваннем прамысловай буржуазіі і вольнанаёмнага рабочага класа.

Прамяністыя – легальная патрыятычная арганізацыя студэнтаў Віленскага універсітэта ў 1820-я гады.

Пратэкцыянізм – эканамічная палітыка пэўнай краіны, якая імкнецца ахаваць свой унутраны рынак ад пранікнення імпарту ў інтарэсах развіцця ўнутранай вытворчасці і засцерагчы айчынных прадпрымальнікаў ад замежнай канкурэнцыі. 
Пратэстантызм – агульная назва хрысціянскіх плыней і кірункаў, што ўзніклі пад уплывам Рэфармацыі, супраць узмацнення пазіцый каталіцкай царквы ў XVI ст. У аснове пратэстантызму – вучэнне аб непасрэднай сувязі чалавека з Богам без пасрэдніцтва царквы. Сярод пратэстантаў на тэрыторыі Беларусі быў, напрыклад, прыхільнік кальвінізму (вучэння Жана Кальвіна) Мікалай Радзівіл Чорны – канцлер Вялікага княства Літоўскага, які атрымаў у гісторыі метафарычную назву «бацькі Рэфармацыі» ў ВКЛ.
Прыватызацыя – раздзяржаўленне, пераход маёмасці з дзяржаўнай уласнасці ў прыватную або калектыўную.
Прывілей – заканадаўчы дзяржаўны дакумент, у якім кіраўнік дзяржавы даваў або пацвярджаў правы феадалаў. Вядомы, напрыклад, прывілей Казіміра 1447 г, які забяспечыў феадалам (магнатам, шляхце) валоданне зямлёй на правах поўнай уласнасці і даў пачатак афармленню запрыгоньвання сялян (іх залежнасці ад феадалаў).

Прыгонны тэатр – від прыватнага тэатра ў ХVІІІ – першай палове ХІХ стст., акцёрамі якога былі пераважна прыгонныя сяляне. Некаторыя прыгонныя тэатры вызначаліся вялікім прафесіяналізмам (тэатры князёў Радзівілаў, князя М.К. Агінскага і інш.).

Прысвойваючая гаспадарка – збіральніцтва, паляванне, рыбалоўства.

Путч – дзяржаўны пераварот з удзелам невялікай групы загаворшчыкаў, тайная змова. Прыкладам можа служыць жнівеньскі путч 1991 г. у Маскве, калі ў краіне было ўведзена надзвычайнае становішча.

Рада – саслоўна-прадстаўнічы орган улады ў Вялікім княстве Літоўскім. Узнік спачатку як дарадчы орган пры вялікім князю Казіміру Ягайлавічу ў сярэдзіне XV ст. Затым ператварыўся ў заканадаўчы і выканаўчы орган улады. 3 канца XV ст. атрымаў назву «паны-рада».
«Разбор шляхты» – палітыка самадзяржаўя пасля далучэння беларускіх зямель да Расійскай імперыі, згодна з якой выключаліся з дваранскага саслоўя і пераводзіліся ў саслоўе дзяржаўных сялян або мяшчан тыя прадстаўнікі дробнай шляхты, якія не прадставілі дакументаў, што пацвярджалі іх дваранскае ззанне. Такія меры былі прыняты, напрыклад, у адносінах да ўдзельнікаў шляхецкага паўстання 1830–1831 гг.

Ракако – стылявы кірунак у еўрапейскім мастацтве 1-й паловы ХVІІІ ст., у якім панаваў грацыёзны, вычварны арнаментальны рытм.
Раманскі стыль – стыль сярэдневяковага еўрапейскага мастацтва Х–ХІІІ ст., які склаўся пад уплывам феадальна-рэлігійнай ідэалогіі, увабраў у сябе элементы старажытнарымскага і візантыйскага мастацтваў; вызначальная роля належала суровай, крэпаснога характару архітэктуры (замкі, манастырскія комплексы, цэрквы, гарадскія дамы), якой уласцівы сукупнасць набліжаных адзін да аднаго аб’емаў рознай вышыні, канструкцыйна аб’яднаных узаемазвязанасцю апор і перакрыццяў і ўраўнаважаных вежай ці купалам над сяродкрыжжам.
Рамантызм – ідэйна-мастацкі накірунак у духоўным жыцці, літаратуры і мастацтве ў канцы ХVІІІ – першай палове ХІХ стст.. Для рамантызму ўласціва арыентацыя на голас пачуццяў.
Расізм – сукупнасць канцэпцый, аснову якіх складаюць палажэнні аб фізічнай і псіхічнай нераўнацэннасці чалавечых рас, аб вырашальным уплыве расавых адрозненняў на гісторыю і культуру грамадства і аб спрэчным падзеле людзей на “вышэйшыя” і “ніжэйшыя” расы.
“Раскулачванне” – гвалтоўныя дзеянні ў дачыненні да сялянства. З 1928–1929 гг. пачаўся пераход да ліквідацыі “кулацтва як класа”. Пры гэтым кулакамі часам называлі ўсіх не згодных з суцэльнай калектывізацыяй.
Ратуша – будынак, у якім размяшчаўся магістрат.

Ратыфікацыя – зацвярджэнне вярхоўнымі органамі дзяржаўнай улады міжнароднага дагавора або пагаднення, пасля чаго гэты дакумент набывае юрыдычную (прававую) сілу. Напрыклад, парламентамі Расійскай Федэрацыі (Дзяржаўнай думай) і Рэспублікі Беларусь (Нацыянальным сходам) у 2000 г. ратыфікаваны падпісаны ў 1999 г. Дагавор аб стварэнні Саюзнай дзяржавы.

Рацыяналізм – філасоўскі кірунак, які прызнае розум асновай пазнання.

Рыначная эканоміка – эканоміка, вызначальнай рысай якой з’яўляецца рынак як форма ўзаемаадносін і сувязей паміж суб’ектамі гаспадарання і дзяржавай. Тэрмін з’явіўся як антыпод планава-размеркавальнай эканомікі. Умовы функцыянавання рыначнай эканомікі: наяўнасць незалежных таваравытворцаў; свабода прадпрымальніцтва; гарантыі правоў уласнасці; канкурэнцыя таваравытворцаў; рыначныя цэны для ўраўнаважання попыту і прапановы; адкрытасць эканомікі сусветным інтэграцыйным працэсам; магчымасць міграцыі рабочай сілы, тавараў і капіталаў; стварэнне сістэмы сацыяльнай абароны насельніцтва. У Беларусі паступовы пераход да рыначнай эканомікі пачаўся ў 1990-я г. з трансфармацыі формаў уласнасці: ажыцяўляецца прыватызацыя жылля, прадпрыемстваў, сферы абслугоўвання; фарміруецца банкаўская сістэма, ў склад якой ўваходзяць камерцыйныя і прыватныя банкі; фарміруецца рынак працы; ажыццяўляюцца меры па сацыяльнай абароне насельніцтва.

Рэабілітацыя – аднаўленне добрага імя і правоў рэпрэсіраваных.

Рэальнае вучылішча – сэрэдняя навучальная ўстанова ў дарэвалюцыйнай Расіі, у якой даваўся значны аб’ём ведаў па прыродазнаўчых навуках (матэматыцы, фізіцы, біялогіі). 

«Рэвалюцыя культурная» – умоўная назва комплексу пераўтварэнняў у галіне культуры, навукі, адукацыі, літаратуры, мастацтва ў 20–30-я гг. XX ст. у СССР і БССР.
Рэвалюцыя навукова-тэхнічная – укараненне навейшых дасягненняў навукі і тэхнікі ў вытворчасць.
Рэвалюцыя палітычная – карэнныя змяненні, пераварот у грамадска-палітычным ладзе, звязаны са звяржэннем старога і ўстанаўленнем новага дзяржаўнага ладу. Як правіла, адбываецца ў ходзе ўзброенага паўстання.

Рэгрэс – тып развіцця процілеглы прагрэсу, для якога характэрны пераход ад вышэйшага да ніжэйшага, працэсы дэградацыі, паніжэнне ўзроўню арганізацыі, страты здольнасці выконваць тыя ці іншыя функцыі. Уключае таксама моманты застою.

“Рэйкавая вайна” – спланаваная ў стратэгічным маштабе акцыя партызан па адначасовым разбурэнні чыгуначных камунікацый з мэтай дэзарганізацыі ваенных перавозак. Праводзілася напярэдадні буйных наступальных аперацый Чырвонай Арміі (з 3 жніўня 1943 г. па ліпень 1944 г.).

Рэквізіцыя – прымусовае адчужэнне маёмасці (уласнасці) на карысць іншых асоб або дзяржавы.
Рэкруты – асобы мужчынскага полу (прадстаўнікі сялянскага і мяшчанскага саслоўяў), якіх прызывалі на 20-гадовую вайсковую службу ў Расійскай імперыі ад пэўнай колькасці душ (з канца XVIII ст. ад 200, з 1820 г. – ад 125 душ мужчынскага полу).

Рэлігія – светаўспрыманне, а таксама адпаведныя культавыя дзеянні, што абумоўлены верай у рэальнасць быцця Бога (або некалькі багоў), “свяшчэннага” пачатку.

Рэнтабільнасць – адзін з асноўных якасных паказчыкаў эфектыўнасці на прадпрыемствах, у аб’яднаннях, асобнай галіне і народнай гаспадарцы ў цэлым. Характарызуе ўзровень аддачы выдаткаў і ступень выкарыстання сродкаў у працэсе вытворчасці і рэалізацыі прадукцыі.
Рэпарацыя – поўная ці частковая кампенсацыя, аплата матэрыяльных страт ад вайны дзяржавай, якая здзейсніла агрэсію, той краіне, якая падвяргалася агрэсіі.
Рэпрэсія – карацельная мера, пакаранне нязгодных.
Рэспубліка – форма дзяржаўнага кіравання. 

Рэфармацыя – рэлігійна-грамадскі рух за рэфармаванне каталіцкай царквы ў Заходняй Еўропе ў XVI ст. На Беларусі Рэфармацыя была выклікана зменамі ў эканамічным, сацыяльна-палітычным і ідэйным жыцці ВКЛ у тым ліку ростам гарадоў, культурным уздымам, фарміраваннем беларускай народнасці і нацыянальнай самасвядомасці. Гэтыя ідэі распаўсюдзіліся пераважна сярод магнатаў і шляхты. Найбольш адметныя прадстаўнікі рэфармацыйнага руху ў ВКЛ – Мікалай Радзівіл Чорны, Сымон Будны, Васіль Цяпінскі.
Рэферэндум – усенароднае галасаванне па важнейшых пытаннях развіцця краіны.
Рэформа – ператварэнне, змяненне, перабудова якога-небудзь боку грамадскага жыцця пры захаванні асноў існуючага ладу.

Саветы рабочых і салдацкіх дэпутатаў – органы ўлады працоўных, палітычныя арганізацыі рабочых і салдат. На Беларусі ўзніклі ў большасці з сакавіка 1917 г.
Савецкая грамадска-палітычная сістэма – сістэма адносін у грамадстве, якая ўстанавілася ў 1920–1930-я гг. і характарызавалася поўным кантролем дзяржавы над грамадскім жыццём, дзяржаўнай уласнасцю на сродкі вытворчасці, панаваннем марксісцка-ленінскай ідэалогіі.

Садружнасць Незалежных Дзяржаў (СНД) – міждзяржаўнае аб’яднанне, створанае Беларуссю, Расіяй і Украінай. У Пагадненні аб стварэнні СНД, падпісаным 8 снежня 1991 г. у Мінску, гэтыя дзяржавы канстатавалі, што СССР спыняе сваё існаванне, заявілі пра імкненне развіваць супрацоўніцтва ў палітычнай, эканамічнай, гуманітарнай, культурнай і інш. галінах. Да Пагаднення далучыліся Азербайджан, Арменія, Казахстан, Кіргізія, Малдова, Таджыкістан, Туркменія, Узбекістан.
Самафінансаванне – метад гаспадарання, пры якім прадпрыемства не атрымлівае фінансавых сродкаў з дзяржбюджэту, а зарабляе грошы самастойна, за кошт сваёй вытворчасці і рэалізацыі яе вырабаў.
«Санацыя» – палітычны і эканамічны рэжым, які быў устаноўлены ў Заходняй Беларусі ў 30-я гг. XX ст. кіраўніком Польскай дзяржавы Ю. Пілсудскім.
«Санітарны кардон» – умоўная назва тэрыторыі Заходняй Беларусі, якая, уваходзячы ў склад Польшчы, выконвала ролю буфера паміж СССР і капіталістычнымі краінамі.
Саслоўе – грамадская група людзей, якая мае спадчынныя (тыя, што перадаюцца ў  спадчыну ад бацькі да сына) правы і абавязкі. У ВКЛ існавалі саслоўі: магнаты і шляхта, мяшчане (жыхары гарадоў), духавенства, сяляне.

Сацыялізм – вучэнне, якое ў якасці мэты і ідэалу вылучае ажыццяўленне прынцыпаў сацыяльнай справядлівасці, свабоды і роўнасці, а таксама стварэнне грамадскага ладу, які ўвасабляе гэтыя прынцыпы.  
Сацыялістычны рэалізм – мастацкі метад, які патрабаваў адлюстравання ў літаратуры і мастацтве рэалій жыцця, звязаных з будаўніцтвам савецкага сацыялістычнага ладу.

Секулярызацыя – 1) вызваленне грамадскай і індывідуальнай свядомасці ад уплыву царквы; 2) ператварэнне дзяржавай царкоўнай уласнасці ў свецкую.

Семінарыя – сярэдняя спецыяльная навучальная ўстанова для падрыхтоўкі настаўнікаў пачатковых школ (настаўніцкая семінарыя) або служыцеляў царквы (духоўная семінарыя).

Сентыменталізм – плынь у еўрапейскай і амерыканскай літаратуры і мастацтве 2-й паловы ХVІІІ – пачатку ХІХ ст., якая абвяшчала культ натуральнага пачуцця, прыроды, ідэалізавала патрыярхальнасць.

Сепаратызм – імкненне да аддзялення, адасаблення.   

Сервітуты – абмежаванае права карыстання чужой уласнасцью (напрыклад, права праезду, выпасу жывёлы, рыбнай лоўлі, карыстанне сенажацямі, ляснымі ўгоддзямі і інш.).

Сімволіка – сукупнасць або сістэма сімвалаў – умоўных абазначэнняў пэўных прадметаў ці з’яў. У больш вузкім значэнні – сукупнасць сімвалаў у пэўнай галіне, напрыклад дзяржаўныя сімвалы (сцяг, герб).
Смерды – катэгорыя насельніцтва (галоўным чынам – сялян), якая ад закупаў, радовічаў, ізгояў адрознівалася формай і ступенню залежнасці ад феадалаў.

Сойм (сейм) – вышэйшы шляхецкі саслоўна-прадстаўнічы орган улады ў Вялікім княстве Літоўскім у XV – першай палове XVI ст. і Рэчы Паспалітай у другой палове XVI–XVIII ст. Да кампетэнцыі вальнага (агульнадзяржаўнага) сейма належалі: выбранне вялікага князя, справы вайны і міру, узаемаадносіны з іншымі краінамі, устанаўленне падаткаў і рэгуляванне заканадаўства.
Спажывецкая гаспадарка – гаспадарка, пры якой людзі пераважна спажываюць і карыстаюцца тым, што існуе ў прыродзе. Да яе належаць такія заняткі, як паляванне, збіральніцтва, рыбалоўства.
Староста – службовая асоба, якая кіравала адміністрацыйнай акругай у ВКЛ і Рэчы Паспалітай.
Статут – звод заканадаўчых актаў. Вядомы Статуты ВКЛ 1529, 1566, 1588 г. Дзеянне Статута 1588 г., які быў выдадзены пры непасрэдным удзеле канцлера ВКЛ Льва Сапегі, было скасавана ў першай палове XIX ст. 

Стачка – калектыўнае спыненне працы рабочых і служачых з прад’яўленнем прадпрымальніку ці ўраду эканамічных ці палітычных патрабаванняў.
Стражнік – службовая асоба ў войску ВКЛ. 
Суверэнітэт – незалежнасць і самастойнасць дзяржаўнай улады ва ўнутранай і знешняй палітыцы, якая не дапускае замежнага ўмяшання. Так, суверэнітэт БССР быў абвешчаны Дэкларацыяй 27 ліпеня 1990 г. Згодна з Канстытуцыяй, Рэспубліка Беларусь – суверэнная дзяржава.
Сфрагістыка – дапаможная гістарычная дысцыпліна, якая вывучае пячаткі і гісторыю іх існавання.

Схаластыка – сярэдневяковая рэлігійная філасофія, заснаваная на спалучэнні царкоўных дагматаў з рацыяналістычнай методыкай; характэрная фармальна-лагічнымі праблемамі і хітрыкамі, абстрактнымі і беспрадметнымі разважаннямі. 


Табу – у першабытным грамадстве сістэма магічных забарон на пэўныя дзеянні і выказванні. У пераасэнсаваным выглядзе табу ўвайшлі ў нацыянальныя і сусветныя рэлігіі, набыўшы форму веравызнаўчых або маральных прапісанняў, парушэнне якіх ліцычча грахом. 

Талерантнасць – рэлігійная верацярпімасць, паважлівыя адносіны да вернікаў розных канфесій (кірункаў і плыней).
Таталітарызм (таталітарны палітычны рэжым) – рэжым, пры якім ажыццяўляецца поўны (татальны) кантроль дзяржавы над усімі сферамі жыцця грамадства, забаронены дэмакратычныя арганізацыі, фактычна ліквідаваны канстытуцыйныя правы і свабоды грамадзян, а таксама палітычная апазіцыя. Характэрнымі рысамі таталітарных рэжымаў з’яўляюцца: канцэнтрацыя ўсёй улады ў дзяржаве ў руках асобнай групы людзей, культ асобы кіраўнака дзяржавы, палітычныя рэпрэсіі, адсутнасць дэмакратычных свабод.

Татэмізм – культ звяроў і птушак.

Тыранія – форма дзяржаўнай улады, устаноўленая шляхам насілля і заснаваная на аднаасобным праўленні.

Тэалогія – сукупнасць рэлігійных ідэй і дактрын, якія ў сістэматычнай форме выкладаюць вучэнне пра Бога ў адпаведнасці з тэкстамі, што разглядаюцца ў якасці “слова божага”, т. зв. Свяшчэннае пісанне. 

Тэолаг – багаслоў.


Унітарная дзяржава – форма дзяржаўнага ўладкавання, пры якой на вышэйшым узроўні існуюць моцная цэнтральная ўлада, адзіныя канстытуцыя, урад, грошы, войска, праводзіцца адзіная знешняя палітыка, а на мясцовым узроўні дзейнічаюць свае органы кіраўніцтва. Рэспубліка Беларусь, згодна з Канстытуцыяй (1994 г.) – унітарная дзяржава.
Унія – саюз, аб’яднанне дзяржаў (цэркваў) на чале з адзіным кіраўніком. Вядомы, напрыклад, Крэўская унія 1385 г. – пагадненне паміж ВКЛ і Польскім каралеўствам, адной з умоў якога стаў шлюб Ягайлы і Ядвігі; Люблінская унія 1569 г., якая прывяла да стварэння Рэчы Паспалітай; Берасцейская царкоўная унія 1596 г. праваслаўнай і каталіцкай цэркваў, у выніку чаго ўзнікла уніяцкая царква з праваслаўнымі абрадамі пад уладай папы рымскага.
Уніяцтва – аб’яднанне праваслаўнай і каталіцкай цэркваў. Адбылося на тэрыторыі Рэчы Паспалітай паводле Берасцейскай царкоўнай уніі 1596 г. Па яе ўмовах праваслаўныя вернікі прызнавалі кіраўніцтва уніяцкай царквы з боку папы рымскага пры захаванні праваслаўнай абраднасці. Першапачаткова прымусовае ўвядзенне уніі выклікала адмоўную рэакцыю жыхароў беларускіх зямель. У 1839 г. на Полацкім царкоўным Саборы прынята рашэнне аб далучэнні уніяцкай царквы да Рускай праваслаўнай царквы.
Урбанізацыя – колькасны рост гарадоў і павелічэнне гарадскога насельніцтва. Падобная з’ява стала характэрнай у сярэдзіне і другой палове XX ст.
«Устава на валокі» – назва галоўнага заканадаўчага акта аграрнай (сельскагаспадарчай, зямельнай) рэформы Жыгімонта II Аўгуста (1557). Згодна з умовамі рэформы, уся зямля падзялялася на валокі (мера плошчы ў 21,36 га), якія служылі адзінкай падаткаабкладання. Адна валока прыпадала ў сярэднім на дзве сялянскія сям’і. У выніку рэформы замацавалася і існавала амаль да сярэдзіны XIX ст. арыентаваная на продаж сваёй прадукцыі фальваркова-паншчынная сістэма ў сельскай гаспадарцы Беларусі.

Устаўныя граматы – акты, якімі вызначаліся адносіны часоваабавязаных сялян з памешчыкамі пасля сялянскай рэформы 1861 г.
Утапічны сацыялізм – ідэйная плынь, якая ўзнікла ў перыяд станаўлення капіталістычных адносін. Буйнейшыя прадстаўнікі якой (Т. Мюнцэр, Т. Кампанела, А. Сен-Сімон, Ш. Фур’е, А. Герцэн, М. Чарнышэўскі і інш.) выкрывалі заганы буржуазнага грамадства, імкнуліся выпрацаваць прынцыпы такой арганізацыі грамадства, якая б назаўсёды пакончыла з праявамі любога прыгнёту, няроўнасці, жабрацтвам, войнамі. Яны лічылі, што новы грамадскі лад можна ўстанавіць шляхам прапаганды сацыялізму праз асветніцтва і маральнае самаўдасканаленне людзей.

Фабрыка – прамысловае прадпрыемства, заснаванае на падзеле працы і выкарыстанні машын. Першыя суконныя фабрыкі на тэрыторыі Беларусі ўзніклі ў 20-х гг. XIX ст. у мястэчках Хомск і Косава Гродзенскай губерні.
Фальварак – двор і гаспадарка землеўласніка (шляхціца, магната), вытворчасць якой скіравана на продаж. Пашыралася пасля прыняцця «Уставы на валокі» (1557 г.). З сярэдзіны ХVІ ст. на Беларусі складалася фальваркава-паншчынная сістэма.

Фашызм – праваэкстрэмісцкі, нацыяналістычны і аўтарытарны рух, які ўзнік пасля І сусветнай вайны ў еўрапейскіх краінах, што перажылі перыяд сацыяльнай і палітычнай нестабільнасці. У 1920-я г. фашызм прыйшоў да ўлады ў Італіі, у 1930-я г. – у Германіі і іншых краінах. Цэнтральнымі ідэямі з’яўляліся вера ў перавагу і неабходнасць панавання выбраных “вышэйшых” нацый, над іншымі “ніжэйшымі” расамі і народамі, імкненне падпарадкаваць грамадства моцнай уладзе аўтарытарнай партыі, якая забяспечвае ўсеагульны кантроль над асобай і грамадствам, містычнай асобе дыктатара (культ правадыра).

Феадалізм – сацыяльная сістэма, заснаваная ў Заходняй і Цэнтральнай Еўропе ў эпоху сярэднявечча, у аснове якой ляжаць міжасобасныя адносіны васала і сеньёра, падданага і сюзерэна, селяніна і буйнога землеўладальніка.
Феадальная раздробленасць (феадальная ўсобіца) – перыяд развіцця, характэрны для ўсіх сярэдневяковых краін, які ахоплівае пераважна XI–XIII ст. (феадальная раздробленасць Русі існавала да канца XV ст.). Прычынамі раздробленасці лічацца імкненне ўдзельных князёў да палітычнай самастойнасці, існаванне натуральнай гаспадаркі, якая абумоўлівала эканамічную самастойнасць асобных княстваў і інш. На беларускіх землях пачынаецца з раздраблення Полацкага княства ў канцы XI ст. Першым удзельным княствам, напрыклад, з’яўлялася Мінскае ў час княжання Глеба Усяславіча.
Федэрацыя – форма дзяржаўнага ўладкавання, пры якой ствараюцца федэральныя адзінкі – суб’екты федэрацыі (напрыклад, землі, штаты, нацыянальныя рэспублікі). Саюз некалькіх дзяржаў з мэтай стварэння новай адзінай дзяржавы, пры якім дзяржавы захоўваюць частку сваіх правоў як суб’екты федэрацыі. У федэрацыі дзейнічаюць адзіныя канстытуцыя, органы дзяржаўнай улады, усталёўваюцца адзінае грамадзянства, грашовыя адзінкі і г. д. Суб’екты федэрацыі маюць, як правіла, уласныя канстытуцыі, заканадаўчыя, выканаўчыя і судовыя органы. Прыкладам федэрацыі з’яўляецца СССР, у заснаванні якога ў 1922 г. прымала ўдзел беларуская дэлегацыя, а БССР стала саюзнай рэспублікай. Федэрацыямі з’яўляюцца ЗША, Індыя, Германія, Расія і інш.

Фетышызм – наданне нейкім прадметам магічных якасцей.

Філаматы – тайная арганізацыя студэнтаў Віленскага універсітэта ў 1817–1823 гг., спалучала ідэі асветніцтва з нацыянальна-вызваленчымі імкненнямі.

Філантропія – дабрачыннасць, дапамога немаёмным.

Філарэты – філіял арганізацыі  філаматаў. 

Францысканцы – манахі каталіцкага жабрацкага ордэна (не маглі мець уласнасці, сталага жылля, павінны былі жыць жабрацтвам), створанага ў ХІІІ ст. Актыўна процістаялі рэфармацыйнаму руху, удзельнічалі ў інквізіцыі, вялі шырокую місіянерскую дзейнасць, выкладалі ў школах і на кафедрах універсітэтаў. Мелі касцёлы і кляштары ў Гальшанах, Гродне, Ашмянах, Паставах, Полацку, Оршы і інш. Пасля далучэння Беларусі да Расіі ўплыў францысканцаў пачаў слабець, у сярэдзіне ХІХ ст. іх кляштары зачынены. 

Фрэска – тэхніка манументальнага жывапісу: роспіс сцен вадзянымі фарбамі па свежай тынкоўцы.

Фундацыя – ахвяраванне (зямельных угоддзяў, грошай, каштоўнасцей) манастырам, цэрквам і іншым установам.

Халакост – знішчэнне нацыстамі яўрэйскага насельніцтва Еўропы ў гады Другой сусветнай вайны.

“Халодная вайна” – супрацьстаянне дзвюх супрацьлеглых блокаў дзяржаў, заснаваных на розных эканамічных, палітычных і ідэалагічных сістэмах. У цэнтры аднаго з іх былі ЗША, у цэнтры другога – СССР. Абедзве валодалі ядзернай зброяй.
Халопы – катэгорыя насельніцтва, пазбаўленая асабістай свабоды.

Харугва – вайсковая адзінка ў войску ВКЛ, у якой налічвалася ад 60 да 600 коп’яў – баявых троек (рыцар-вершнік, збраяносец-парабак, лучнік). У іншым значэнні баявы сцяг падраздзяленняў войска ВКЛ.

Харунжы – службовая асоба ў ВКЛ; хавальнік дзяржаўнага або павятовага сцяга; вёў улік і мабілізацыю ваеннаабавязаных.
Харчразвёрстка – сістэма нарыхтовак сельскагаспадарчай прадукцыі, згодна з якой сяляне абавязаны былі здаваць дзяржаве ўсе лішкі прадукцыі, у першую чаргу збожжа. Выкарыстоўвалася ў гады грамадзянскай вайны (1918–1921гг.) у савецкай Расіі і фактычна ператварылася ў рэквізіцыі збожжа ў сялян на патрэбы Чырвонай Арміі. З’яўлялася элементам палітыкі «ваеннага камунізму». Ажыццяўлялася спецыяльнымі харчатрадамі. У 1921 г. заменена харчпадаткам.

Хрысціянства – адна з трох сусветных рэлігій, заснаваная на веры ў І. Хрыста. На Беларусі былі распаўсюджаны ўсе асноўныя напрамкі хрысціянства: каталіцызм, праваслаўе, пратэстантызм, уніяцтва.


Цаліна – неапрацаваная глеба. У асваенні цалінных зямель у СССР у 50–60-х гг. XX ст. прымала ўдзел беларуская моладзь.

Ценявая эканоміка – незаконная, падпольная гаспадарча-эканамічная, вытворчая ці сервісная дзейнасць, накіраваная пераважна на задавальненне забароненых законам патрэб людзей (напрыклад, у наркотыках, зброі, азартных гульнях і г.д.).

Цераспалосіца – размяшчэнне зямельных участкаў адной гаспадаркі палосамі ўперамежку з чужымі ўчасткамі.

Цівун – службовая асоба дваровай або мясцовай адміністрацыі ў ВКЛ.
Цывілізацыя – устойлівая культурна-гістарычная супольнасць людзей, для якой характэрны падобныя культурныя і духоўныя каштоўнасці і традыцыі, таксама падобныя ўмовы матэрыяльнай вытворчасці і сацыяльна-палітычнага развіцця, спецыфічны лад жыцця і пэўныя геаграфічныя рамкі.

Цэхі – аб’яднанні рамеснікаў адной ці некалькіх прафесій у феадальных гарадах, накіраваныя супраць манапалізацыі вытворчасці і для абароны ад самавольства феадалаў.

Часоваабавязаныя сяляне – былыя памешчыцкія сяляне, якія на падставе рэформы 1861 г. вызвалены ад прыгону, але да пэўнага часу павінны былі выконваць феадальныя павіннасці на карысць памешчыкаў.
Чашнік – дварцовы ці прыдворны чын, які адказваў за напіткі, што падаваліся да вялікакняжацкага стала ў ВКЛ ХV–ХVІ ст.
Чынш – аброк грашыма, які селянін выплачваў феадалу за карыстанне яго зямлёй. Паступова, пачынаючы з XV ст., замяняе сабой натуральны аброк прадуктамі.

“Чырвоныя” – 1) дэмакратычная плынь нацыянальна-вызваленчага руху ў Польшчы, Літве, і на Беларусі напярэдадні і ў час паўстання 1863–1864 гг.; 2) прыхільнікі палітыкі бальшавісцкай партыі і яе пераўтварэнняў, якія адбыліся пасля Кастрычніцкай рэвалюцыі 1917 г. 
Чэлядзь – агульны тэрмін, які ў ХІ–ХІІІ стст. абазначаў феадальна-залежнае насельніцтва.



Шавінізм – пропаведзь нацыянальнай перевагі і нацыянальнай выключнасці, проціпастаўленне інтарэсаў адной нацыі інтарэсам іншых нацый. Па сутнасті шавінізм збліжаецца з расізмам і суправаджаецца распальваннем нацыянальнай варожасці і ненавісці, вядзе да вострых унутраных або міжнародных канфліктаў. Шавіністычную пазіцыю ў гады рэвалюцыі 1905–1907 гг. займалі манархічныя партыі і арганізацыі, напрыклад, «Рускі ўскраінны саюз». Ён выступаў з лозунгамі захавання «адзінай і непадзельнай Расійскай імперыі» і «Расія – для рускіх і толькі рускія павінны кіраваць ёю».

Шлях «з варагаў у грэкі» – гандлёвы водны шлях цераз Заходнюю Дзвіну, Дняпро і іншыя рэкі, які злучаў Балтыйскае і Чорнае моры і дазваляў выйсці ў Міжземнае мора.
Шляхта – прывілеяванае саслоўе, назва большасці ўсіх феадалаў-землеўладальнікаў у ВКЛ і Польскім каралеўстве, якая стала ўжывацца з XVI ст. Да XV ст. яны называліся баярамі – служылымі людзьмі.


Эвалюцыя – працэсы змяненняў (пераважна незваротных) у прыродзе і грамадстве, сінонім развіцця.  

Эклектыка – фармальнае злучэнне розных стыляў.
Экстрэмізм – прыхільнасць у палітыцы да крайніх поглядаў і дзеянняў.
Экстэнсіўны шлях – шлях развіцця, звязаны найперш з павелічэннем колькасці выпускаемай прадукцыі за кошт росту колькасці працуючых, колькасці грошай, колькасці прадпрыемстваў і г. д.

Эліта – вышэйшыя прывіліяваныя слаі, што ажыццяўляюць функцыі кіравання, развіцця навукі і культуры (г. зн. творчыя функцыі). 

Эміграцыя – выезд грамадзяніна на пастаяннае або доўгачасовае пражыванне ў іншую дзяржаву па палітычных, эканамічных, нацыянальных, рэлігійных прычынах або з-за ваенных дзеянняў ці іншых надзвычайных сітуацый.

Эпас – апавядальны жанр (апавяданне, аповесць, раман, эпапея).

Эпіграфіка – дапаможная гістарычная дысцыпліна, якая займаецца вывучэннем старажытных надпісаў на камянях, скалах, на гліняных, металічных і інш. вырабах.
Эстэтыка – навука пра заканамернасці  і прыроду асваення рэчаіснасці па  законах прыгажосці ў працэсе дзейнасці чалавека, найперш у мастацтве.
Этнагенез – працэс фарміравання этнічнай супольнасці, ахоплівае вялікі гістарычны перыяд складвання і існавання этнасу ў розных энтасацыяльных формах (племя, народнасць, нацыя ).
Этналогія (этнаграфія) – навука, якая вывучае паходжанне, рассяленне, побыт і культуру этнасу (народа).
Этнас – гістарычна сфарміраваная супольнасць людзей з агульнай культурай, мовай і самасвядомасцю. Тэрмін блізкі да паняцця «народ» у этнаграфічным сэнсе. Фарміраванне этнасу адбываецца ў кірунку паслядоўнага складвання такіх формаў супольнасцей людзей, як племя, народнасць, нацыя. У V–VIII ст. адбываецца засяленне тэрыторыі Беларусі славянскімі плямёнамі з поўдня. У VIII–IX ст. у выніку славянізацыі балцкага насельніцтва склаліся некалькі аб'яднанняў усходніх славян: крывічы, дрыгавічы, радзімічы. Да XIII ст. адбывалася складванне перадумоў станаўлення беларускай народнасці, якая існавала прыкладна да рубяжа ХУШ–ХІХ ст. У ХІХ–ХХ ст. адбываецца працэс афармлення беларускай нацыі.

Этнонім – назвы любога этнасу, народа, племя, нацыі, саманазвы і г.д. 


Юравічы – група археалагічных помнікаў (6 паселішчаў, гарадзішча і курганны могільнік) каля в. Юравічы Калінкавіцкага раёна. Знойдзены крамянёвыя прылады працы, посуд, зброя эпохі палеаліту, мезаліту і неаліту.
Юрыдыкі – у ВКЛ адміністрацыйна адасобленныя часткі гарадоў ці прадмесцяў, якія былі пад уладаў феадала, царквы або манастыра і на жыхароў якіх не пашыралася судовая і адміністратыўная ўлада гарадскога самакіравання.


Ячычніцтва – мнагабожжа, сістэма рэлігійных вераванняў, калі чалавек абагаўляе розныя сілы і стыхіі прыроды. Пасля ўвядзення хрысціянства на працягу IX–XIII ст. суіснавала на беларускіх землях з хрысціянствам (праваслаўем).
Ялцінска-Патсдамская сістэма міжнародных адносін – сістэма, якая склалася пасля заканчэння ІІ сусветнай вайны і перамогі краін антыгітлераўскай кааліцыі і замацавала пасляваеннае ўладкаванне свету.

Яцвягі – група заходне-балцкіх плямён, якія ў І-м – пачатку ІІ тыс. н. э. жылі на тэрыторыі паміж Нёманам на усходзе і р. Нараў, Вялікімі Мазурскімі азёрамі на захадзе. Упершыню згадваюцца ў рускіх летапісах у Х ст., апошнія звесткі датуюцца сярэдзінай ХІІІ ст., а ў польскіх храністаў ХV–ХVІ ст..

